
1963, centenario de Cantares galle-
gos, de Rosalía de Castro, recoñecidos 
por amplo consenso como a obra funda-
cional da literatura galega moderna  
17 de maio, data cronica da súa publi-
cación, tomada da dedicatoria da auto-

ra a Fernán Caballero e que, non semella que 
sexa por acaso, coincide coa do 30º aniversario 
de Manuel Murguía  Ningunha data máis pro-
picia para a celebración das nosas letras, nin-
gunha ocasión máis indiscutible, ningunha efe-
méride capaz de concitar tantos e tan rápidos 
apoios por todo o país  Era tan redonda, tan 
acaída, tan incuestionable que non é verosímil 
que estivese agardando aí a que, nun repente, se 
producise a epifanía  Cantos anos non levaría 
levedando a idea, ata que por fin chegou o 
ansiado 63, na mente brillante, luminosa, do 
home que había dar pé ao milagre? E van aló 60 
anos  

Francisco Fernández de Riego (Lourenzá, 
1913 – Vigo, 2010) ten un lugar de honra na 
historia da cultura galega, e por tanto na histo-
ria de Galicia  Repetiremos este ano, con 
xustiza, que el foi quen concibiu e promoveu a 

festa cultural que chamamos Día das Letras 

Galegas e que cada ano nos convoca a todos os 

galegos e galegas —na Galicia territorial e na 

Ga licia espallada polo mundo— para celebrar 

a unha soa voz a vida e obra da personalidade 

escolleita pola Real Academia Galega  É o día 

grande da nosa cultura, unha verdadeira festa 

nacional  Este ano, 2023, cando se cumpren 60 

edicións de xeito ininterrompido, el é a persona-

lidade ho menaxeada  
Pero, naturalmente, os seus méritos nin 

comezan nin rematan nesta acción singular  
Case un século de vida entregada á causa gale-
ga, acompañando —non de raro como testemu-
ña de excepción ou como axente indispensa-
ble— os principais acontecementos e fitos que 
marcan a singradura de Galicia ao longo do 
século XX: participando activamente en institu-
cións, botando a andar proxectos ambiciosos, 
traballando diariamente a prol da súa sustenta-
bilidade económica, termando do leme nas con-
dicións adversas, fomentando a reagrupación 
dos que foran compañeiros un día, facendo de 
ponte integradora entre xeracións, sendo eficaz 
embaixador entre a Galicia da Terra e a Galicia 
do exilio e da emigración, poñendo a súa pluma 

ao servizo do proxecto colectivo, facilitando o 
labor dos creadores en diferentes artes, etc. etc. 
etc.  

Francisco Fernández de Riego, don Paco  
Ningún hipocorístico pode ser pronunciado 
con maior respecto  Respecto xenuíno, o que 
nace da admiración, da gratitude e do afecto 
Para os seus iguais, compañeiros de xeración, 
era Paco; para os que viñamos detrás en sucesi-
vas xeracións, e que nunca eramos tratados por 
el como ‘rapaces’, era don Paco  El foi un 
guieiro accesible e afable: nin paternalista nin 
condescendente, tampouco dado a cruzar a liña 
das confianzas; nós recoñeciamos nel unha altu-
ra ética e intelectual incuestionables e el, sen 
que importase a diferenza de idade, respectába-
nos e, silandeiramente, íanos empurrando cara 
adiante  

O Consello da Cultura Galega únese a esta 
celebración coa edición de Na espera do amigo, 
unha obra singular, desde varios puntos de vista, 
e asemade significativa  Trátase dunha rara 
incursión do autor na creación literaria non 
ensaística, segundo testemuño propio realizada 
na mocidade  A peza que editamos, custodia-
da na Fundación Penzol (ben haxa!), é un 
exemplar numerado dun proxecto editorial 

vangardista —tamén no sentido de proporcionar 
novos formatos para a cultura galega—, debido 
a Edicións Aguatinta (Vigo, nadal de 1994): o 
fundador e home clave de Galaxia está contribu-
índo ao lanzamento dunha editora emerxente 
fundada en intereses renovadores do panorama 
cultural que aúnan literatura e artes plásticas  
E este é un aspecto que tamén cómpre salientar, 
pois a vida activa do noso homenaxeado no 
ámbito da cultura está marcada polo seu grande 
interese polas artes plásticas e nesta obra danse 
a man Francisco Fernández del Riego e Laxeiro, 
dous grandes: dun lado, o texto literario; do 
outro, a serigrafía de Laxeiro a dúas cores para 
ilustrala  Finalmente, reparemos en dous 
aspectos salientables do contido: a amizade, o 
sentimento de perda de parte do propio ser pola 
ausencia do amigo, a confianza na lealdade do 
amigo que cumprirá sen dúbida a promesa 
dada; a partida do lugar nativo deixando atrás 
todo o que se ama, o desgarro da emigración 
tamén para os que quedan, a dificultade do 
retorno para os que, a milleiros, non viron cum-
pridos os seus soños  

O texto vai precedido de catro contribucións 

que agradecemos de todo corazón  Román 

Pereiro Alonso, a modo de introito, documenta 

para nós tanto o inicio da súa relación con don 

Paco coma o nacemento do proxecto que nos 

regalou con esta obra; a nosa gratitude é aínda 

maior por todas as facilidades dadas por Edicións 

Aguatinta para este libro de homenaxe  Xosé 

López González, filólogo, traza o perfil biográfi-

co do homenaxeado, encadra a peza dentro da 

súa produción narrativa e detense na análise 

literaria; a súa ollada ten o valor engadido de ser 

deitada desde a patria común, Lourenzá, e 

desde o trato persoal co autor  Carlos L. Ber -

nárdez, ensaísta literario e artístico, un referen-

te no estudo e divulgación da arte galega do 

século XX, sitúanos no contexto cultural poste-

rior á Segunda Guerra Mundial e lévanos por 

inmersión ao Vigo das décadas centrais do sécu-

lo, e máis concretamente aos ambientes artísti-

cos, marcados pola sintonía entre escritores e 

artistas plásticos; con el seguimos o interese cre-

cente de Francisco Fernández del Riego (e da 

Editorial Galaxia) pola arte galega do seu tempo 

e por vincular artes plásticas e literatura  

Finalmente, Beatriz Liz de Cea, historiadora da 

arte e comisaria da exposición Francisco 

Fernández del Riego. Nos vieiros da arte galega 
(Vigo, 2022), afonda na relación persoal de 
Fernández del Riego con Laxeiro, que arrinca xa 
nas aulas compostelás da súa mocidade, e coa 
práctica totalidade dos pintores e pintoras do 
seu tempo, en sucesivas xeracións; pasa revista 
á dedicación do noso autor a divulgar a creativi-
dade renovadora da arte galega contemporánea 
en artigos e conferencias —recoñecida e recom-
pensada por algúns dos seus protagonistas, que 
o inmortalizan en retratos memorables—; e 
remata coa caracterización da ampla colección 
artística legada por Francisco Fernández del 
Riego ao pobo de Vigo 

CONTANDO UN CONTO 
 
 

POR 

ROMÁN PEREIRO ALONSO





Hai pouco tempo escribín un texto para un catálogo 

editado pola Concellería de Cultura do Concello de Vigo, 

Francisco Fernández del Riego. Nos vieiros da arte galega, 

co título «Algúns retrincos con D. Paco». Comezaba o texto 

relatando que coñecera a Francisco Fernández del Riego 

en Vigo, nos primeiros anos da década dos setenta do 

pasado século. Con frecuencia coincidiamos polas mañás 

subindo a rampla da Porta do Sol, pola beirarrúa da derei-

ta; el dirixíase á casa número 1 da praza da Constitución, 

implicado activamente no afianzamento e boa marcha da 

Fundación Penzol; eu encamiñábame cara á clínica fun-

dada polo meu pai, no número 10 da mesma praza, na 

que me incorporara como patólogo e hematólogo. 

Naqueles encontros matinais vía a don Paco subir a costa 

con apurada lentitude e como envolto nun halo de felici-

dade. Cando coincidían as nosas miradas, saudábao; el, 

aínda sen coñecerme, respondía cun lixeiro e case 

inapreciable xesto, para min moi gratificante. Eu si que o 

coñecía, era asiduo lector dos seus artigos de prensa e 

revistas culturais. Admirábao como xornalista, devoto da 

filoloxía, experto investigador da historia do noso país, 

académico da lingua, fundador da Editorial Galaxia e un 

longo etcétera. 

Co paso do tempo aqueles primeiros saúdos fóronse 

transformando en afectos e charlas compartidas. 

Unha tarde dos primeiros días de agosto de 1985 daba 

comezo Baiona Horizonte Atlántico. Os xardíns da quinta 

do Toutizal entraban en rivalidade co expresionismo for-

temente matérico da arte do momento. «A xuventude 

entregada a fomentar respostas e sorpresas, porque é 

necesario reinventar cada día a natureza, a realidade cotiá, 
se non a vida non tería sentido»1. Unha festa-happening, «a 
rara circunstancia do verán», como lle chamou o crítico de 
arte Alberto González Alegre. Na complexa busca da bele-
za, «o transitorio, o fuxitivo, o continxente, a metade da 
arte cuxa outra metade é o eterno e o inmutable»2. Alí 
estaban as interrogantes… Alí estaba tamén don Paco, cun 
atavío estival e envolto na poética do momento, entre 
artistas e poetas, cambiando impresións, analizando 
cadros… Fora aquela unha tarde atractiva e lenta. Ao atar-
decer a oralidade de Carlos Oroza foise diluíndo no hori-
zonte atlántico: 

 
Una visión vespertina 

Lo celeste 

La barbarie y el lujo mezclados. 

Una nube gris perentoria. Un pájaro gris 

o la piedra labrada por el aire. 
 
Cando anoitecía vin a don Paco que se retiraba en 

silencio; posiblemente pensei que aquel serán a arte fixé-
rao valedor dalgún dos seus últimos segredos. O acto cre-
ativo non é a pura realidade obxectiva, senón o produto da 
emoción do artista. Como dixo Friedlander, «ver non é 
sufrir, senón actuar; implica unha actividade intelectual e 
emocional»; don Paco en Baiona Horizonte Atlántico pui-
dera comprobalo e sentilo. Durante oito anos Del Riego 

 

1. Antón Castro Fernández: «Díptico de Din Matamoro», en Baiona 
Horizonte Atlántico, 1985. 

2. Charles Baudelaire en El pintor de la vida moderna, 1863. 



gratificounos coa súa presenza e cos seus xestos de con-

fortable aceptación… Confortábame ver como se movía 

entre a foresta do xardín contemplando os cadros expos-

tos…; felicitábame sempre con palabras xustas e afortuna-

das. Oito anos que fortaleceron a nosa amizade e a nosa 

mutua colaboración. 

De todos os retrincos vividos con Del Riego hai algún 

de comezo desconcertante…, case me atrevería a dicir 

decepcionante. No ano 1993 Malena, a miña muller, her-

deira da vocación polas antigüidades e a arte que fora 

marca e sinal na vida do seu pai, Abel Lepina, quixo dedi-

car unha casa no número 4 da praza da Igrexa de Vigo a 

ser a primeira tenda en Galicia dedicada ao comercio de 

cartografía antiga e gravado antigo e moderno. O negocio 

púxose en marcha buscando desde o primeiro día unha 

certa singularidade cultural. Con motivo da inauguración 

editouse unha carpeta de gravados: Bandeiras para unha 

chamada, catro bandeiras utópicas gravadas polo artista 

Manuel Facal e catro poemas referenciais de Manuel 

Rivas, Uxío Novoneyra, Xela Arias e Xavier Seoane. O ano 

seguinte, buscando seguir unha liña de inquietude cultu-

ral, propúxenlle a Malena iniciar unha edición de libros 

dirixidos a amantes da arte e bibliófilos; textos de escrito-

res coñecidos ilustrados por artistas de recoñecida valía. 

Falei do tema co pintor e amigo Laxeiro e pareceulle 

atractiva a idea, polo que se ofreceu para participar no 

primeiro número cos seus debuxos. Laxeiro recomendou-

me visitar a Fernández del Riego como posible autor dun 

conto para o inicio da edición. 

Visitei a don Paco, expliqueille o proxecto e solicitei a 

súa colaboración para o número un do que sería unha 

continuada serie (Edicións Aguatinta). Despois de facerlle 

a proposta separounos un longo silencio…; eu, confuso e 

sorprendido naquel tempo mudo. Por fin volveu falar don 

Paco: «Con toda sinceridade direille que creo que non 

escribín un conto en toda a miña vida… Eu non son un 

creativo. Creo que son un gran recompilador; eu son un 

recompilador, polo menos iso creo, un recompilador de 

datos que foron fortalecendo a trama histórica de Galicia; 

recompilei milleiros de documentos en centos de carpe-

tas… Recompilei textos literarios baixo o criterio de dar 

claridade, seriedade e unidade á nosa historia. Gústame 

fixar acontecementos de forma analítica en textos pun-

tuais…». 

Desconcertado naquel momento, involuntariamente 

pensei se don Paco era realmente sincero naquela situa-

ción de distanciamento ou se a súa negativa era simple-

mente unha desculpa por non dispoñer de tempo en 

momentos de atafego por absorbentes compromisos de 

traballo. 

Regresei á casa amoucado e pensativo, envolto en 

numerosas dúbidas… Sería certa a non-creatividade de 

don Paco? Estaba eu confuso pola gran decepción desde a 

ilusión dunha esperada resposta afirmativa? 

Non pasaran máis de dous días cando Del Riego, nunha 

chamada telefónica, me requiría para un novo encontro: 

«Amigo Pereiro, estiven pensando, dándolle voltas ao seu 

proxecto, e gustaríame colaborar. Cando revolvía nun 

vello arquivo da miña época de estudante en Santiago 



recordei que naquel tempo si escribira un conto… 
Atopeino e creo que podería servirlle… Ademais, como 
vostede quere, está inédito». 

Achegueime ao seu despacho e entregoume unhas 
cuartillas con aquel remoto e único conto da súa autoría: 
Na espera do amigo. Esta frustrante historia de emigra-
ción coa triste e longa espera de Dorinda e Adrián figura 
co número 1 na colección Edicións Aguatinta. Sirvan 
como testemuño de fe e de agradecemento as frases finais 
do conto: 

 
Adrián caíu sen forzas sobre o leito. Dorinda chorou moito 

sobre o seu corpo ríxido e velou a súa dór moitos amenceres. 

Despois, o tempo borrou dos homes a lembranza de Adrián, 

a vellez da súa alma, a triste historia da súa inútil espera. 

 
Cando finalizaba este texto, recordando a don Paco 

desbordante de sapiencia literaria, veu á miña memoria 
un artigo de Xosé Luís Méndez Ferrín nos seus acertadísi-
mos «No fondo dos espellos»3. Nel Ferrín recordaba a 
Fernández del Riego como home heroico e disciplinado: 
«Foi un orador espléndido que gozou do aplauso das 
masas», e finalizaba Ferrín con palabras de Castelao: 
«Francisco Fernández del Riego foi un galego inalterábel 
aos ácidos e infusíbel ao soplete». 

O día da súa morte alguén dixo: «Unha mente lumino-
sa, un corazón de ouro e unha vontade de ferro ao servizo 
de Galicia».

3. Xosé Luís Méndez Ferrín, Faro de Vigo, 19/01/2013.





DON PACO, UN HOME DA CASA,  
UN HOME DA CAUSA 
 
 

POR 

XOSÉ LÓPEZ GONZÁLEZ





Cando o pasado século XX estaba esmorecendo, tive-

mos a inmensa ledicia e sorte de coñecermos a don Paco, 

de tratarmos con el en persoa e de mantermos un bo feixe 

de conversas e confidencias. Esta fermosa historia, de sin-

cera amizade, xorde a raíz de o Concello de Lourenzá 

nomear fillo predilecto a Francisco Fernández del Riego o 

día 14 de febreiro do ano 2000. Encárgasenos, a Manuel 

Román e a min, a elaboración dun libro sobre o homena-

xeado. Aceptamos o reto deste proxecto, malia semellar-

nos bastante arriscado para dúas persoas inexperimenta-

das neste campo. Comezabamos daquela coa teima de 

realizar unha publicación. 

Obviamente, explicámoslle polo miúdo as nosas inten-

cións e, a partir dese momento, don Paco ofreceuse para 

fornecernos de toda a información que precisásemos. 

Agromou o comezo dun feixe de visitas futuras que nos 

foron levando polas vereas dun coñecemento mutuo ata 

desembocar na publicación do libro Vivir unha vida, que 

viu a luz o día da súa homenaxe, o 3 de novembro de 2001. 

Desde entón, cada vez que o iamos visitar, convertiá-

monos nun elo desa cadea que o vencellaba decontino coa 

súa vila natal, Lourenzá. Comentaba: «Non sei que acon-

tece cando vos vexo. É coma se me relembrarades toda a 

miña infancia, e véñenme ao acordo todas aquelas xenti-

ñas que coñecín cando novo». Iniciaba, daquela, unha 

serie de preguntas sobre as diferentes familias coas que 

tivera vivencias nesa época. Decatámonos, xa que logo, de 

que nunca se fora do recanto nativo, malia ter pasado por 

Monforte, Madrid, Santiago e Vigo, morada esta última na 

que tan ben se deu, que o acolleu e agochou en tempos 

tan pouco doados para el e na que tan feliz foi ao cabo. Na 

táboa do seu peito tiñan cabida tanto o lugar onde viu a 

luz primeira, Lourenzá, como o lugar onde viu a derradei-

ra, Vigo, porque el foi un home da casa e dos seus. 

Nunha das nosas acostumadas visitas, o día 20 de 

xaneiro de 2006, achegámonos á Casa da Cultura do con-

cello de Vigo, casa tamén da Fundación Penzol, que presi-

día o noso homenaxeado, para conversarmos con el, pois, 

naquel Ano da Memoria, el representaba a mellor lem-

branza viva da nosa historia do século XX. Tiñamos con-

certada unha pequena entrevista para publicármola na 

humilde revista dos nosos respectivos centros de traballo, 

mais el sempre accedía, de corazón, a apoiar as causas 

normalizadoras, máxime cando da xuventude se trataba. 

Unha das cuestións que lle formulabamos era que nos 

contase o moito que tivera que ver co nacemento do Día 

das Letras Galegas (día que este 2023, sesenta anos des-

pois de tal acontecemento, se lle dedica a el, con todo 

merecemento). Díxonos: 

 

Eu vía que o día do Libro Galego ou Español se celebraba 

oficialmente o día do pasamento de Cervantes. Parecíame 

raro que a produción galega se involucrase coa castelá nesas 

datas. Entón pensei en buscar unha data específica para as 

Letras Galegas. Andei remexendo datas e figuras representa-

tivas que puideran servir, con referencia para esta festa, por-

que ademais quería que a data coincidise coa estadía dos 

estudantes nos seus cursos respectivos, universitarios, 

segundo ensino ou primario. Entón, dándolle voltas á cousa, 

por fin atopei Cantares Gallegos de Rosalía. Consideraba que 

era a 1ª produción universal en galego que se producía nos 

séculos contemporáneos. Busquei o pé de imprenta, pero 

resulta que non o había. Entón vin que a adicatoria a Fernán 

Caballero estaba datada o día dezasete de maio de 1863. 

Entón, como coincidía ademais co centenario da aparición do 

libro, fixen un escrito á Academia solicitando que se declara-

se festa do Día das Letras Galegas esa data e, como era pre-

ceptivo que fosen tres numerarios os que asinasen a propos-

ta, convidei a dous amigos, o arquitecto Manuel Gómez 

Román e o arquiveiro Xesús Ferro Couselo, que precisamen-

te fora catedrático no Instituto de Tui, para que asinasen 

comigo. Asinaron e a Academia acordou por unanimidade a 

proposta. Para declarala con carácter oficial cumpría ter a 

aprobación da autoridade superior, da autoridade gobernati-

va. Pedíuselle permiso ó ministro de Información e Turismo 

que daquela era Fraga Iribarne. Contestou rapidamente, de 

xeito positivo, mesmo por telegrama. Ratificouno logo por 

escrito, pero, para que a cousa se puidese pór en marcha 

decontado, empregou o telegrama. 

Desde entón, cada dezasete de maio, como sabedes moi 

ben, séguese celebrando o Día das Letras Galegas adicado a 

unha figura determinada das nosas letras que finara desde 

había polo menos dez anos. Este é o criterio real e oficial. 

(López González 2006: 46) 

 

El foi o xermolo ou xaramolo, como se diría na lingua 

laurentina, deste gran día. 

«Xaora que si. Se cadra, non podía ser doutro xeito. 

Cando está de ser para alí, ao final non hai volta que darlle 

e é. Abofé que é. Dígocho eu. Estaba tirando por el. Xa se 

vía vir. Era visto…». Estas e outras frases, saídas das máis 

diversas bocas, serían axeitadas para ver ou adiantar o 

que no futuro sería a personalidade do grande home ao 

que hoxe nos toca, con inmenso gusto, render homenaxe, 

como é debido: Francisco Fernández del Riego, o noso don 

Paco de Lourenzá, de Vigo, de Galicia. Un home da casa, 

un home da causa. 

Francisco Fernández del Riego veu ao mundo o 7 de 

xaneiro de 1913. «Nacín, ou nacéronme, no amencer do 7 

de xaneiro do ano 1913. ¿Para que agachar a data do meu 

nacemento? Enrellado xa no mundo, o primeiro que sen-

tín foi a man da miña nai. […] Fun o agasallo que, cun algo 

de demoranza, recibiron os meus pais na noite de Reis» 

(Fernández del Riego 1990: 11). Isto aconteceu en 

Vilanova de Lourenzá, na casa onde xa nacera a súa nai. 

Vaia agasallo lles chegou aos seus pais! Mal podían imaxi-

nar eles, nin nos seus mellores soños, a onde chegaría e o 

que faría por Galicia o seu fillo primoxénito. 

Xa lle viñan da propia raizame familiar eses devezos polo 

saber e pola lectura, desde ben pequerrechiño. «O meu pai 

[...] era moi dado á lectura, e chegou a poseer unha forma-

ción autodidacta, polarizada sobre todo nos temas históri-

cos. […] Meus pais decíanme que debía darme presa en 

adeprender a lér e escribir. Pensaban que para saber 

todo o que non se acada ollar desde o analfabetismo, 

había que o precurar nos libros, nas revistas e nos xor-

nais» (Fernández del Riego 1990: 12-13). Os libros e a 

escritura foron a súa gran paixón durante todo o seu 

periplo vital. De feito, polo Nadal escribíalles aos Reis 

Magos pedíndolles, en vez de xoguetes, coleccións de 

contos de Calleja, e lía a Salgari, Verne, Perrault e Twain, 

entre outros. «Ó pouco tempo da chegada á aula, [...] com-

pracíame en debuxar letras. […] De contado aprendín a 

ler e escribir. Na medida en que ía medrando xurdía un 

estraño amorío polo libro impreso. Soñaba cos contos de 

fadas, coas lendas de As mil e unha noites» (Fernández del 

Riego 2003: 14). 

Porén, don Paco foi un neno normal ao que lle goren-

taba xogar e argallar como a calquera outro da súa idade, 

nacido nunha vila rural da Galicia de comezos do pasado 

século XX. 

 

Ás veces fuxía da vixilancia familiar para me ir bañar con 

outros rapaces no río, en Cuñas, ou no chamado Pozo da Ola. 

Gorentábame, por outra banda, intervir na elaboración de 

xoguetes que entretiñan os nosos leceres. Lembro, con sau-

dade, aqueles barcos de noz que botabamos na corrente flu-

vial. Os cabalos de pataca, os carros de nabo. Pasábao moi 

ben a correr cos patinetes, formados por unha táboa de 

madeira montada sobre rodas. Recreábame co bailarete, o 

andacamiños e, de especial, co tirafondas. (Fernández del 

Riego 2003: 14) 

 

Todas estas experiencias de cando neno marcárano 

para a súa vida futura e imprimíronlle valores afectivos e 

de carácter como os da amizade, compañeirismo, respon-

sabilidade, puntualidade, disciplina, orde e unha gran 

sensibilidade para a paisaxe e a arte, entre outros. Xa 

dicía o poeta Rainer Maria Rilke que «a verdadeira patria 

do home é a infancia». Non hai dúbida ningunha de que 

con don Paco así aconteceu. 

Ao rematar o ensino primario, preparou o daquela cha-

mado bacharelato elemental, grazas á axuda recibida dos 

frades bieitos do mosteiro laurentino e ao empeño da súa 

avoa Dominica, quen quería que os seus netos fixesen 

carreiras maiores. Tivo que ir examinarse por libre a 

Lugo e, no coche de liña, coñeceu o seu futuro amigo 

Álvaro Cunqueiro. O que é a vida! Quen lle ía dicir ao 

escritor mindoniense que ía ser este rapaz de Lourenzá 

quen o animase a publicar o seu Merlín e familia moitos 

anos despois. 

No Colexio dos Escolapios de Monforte realizou o 

bacharelato superior, corría o ano 1927. O adolescente 

Paco seguía coa súa teima da literatura. Será aquí onde 

escriba o seu primeiro artigo na revista Páginas 

Calasancias e logo gañe un concurso literario, convocado 

por esta publicación, co título de «Leyenda griega». 

«Soñaba en chegar a ser escritor. Na revista Páginas 

Calasancias, que editaban as Escolas Pías de San Antón de 

Madrid, publiquei o primeiro artigo. Era cousa moi sinxe-

la, gaguexante, minguada de léxico. Máis tarde, nun con-

curso literario convocado pola devandita revista, obtiven o 

premio maior» (Fernández del Riego 2003: 22). Será este o 

primeiro banzo da escada que o levaría ao cumio das 

nosas letras, cos miles de artigos que sairían da súa 

pluma. Xa non había volta atrás, aquel soño comezaba a 

facerse real. Escribe, neses anos adolescentes, en 

Vallibria, La Voz de la Verdad ou La Región. Aproba a 

reválida na Universidade de Santiago, escolle a carreira 

de Dereito e matricúlase na Universidad Central de 

Madrid. «Decateime moi axina de que entrara nun mundo 

moi desemellante ao que vivira en Lourenzá e en 

Monforte. Descobrín a existencia de climas ideolóxicos 

que descoñecía. Comezaron a se me abrir horizontes que 

estiveran agachados para min nos anos da infancia e da 

primeira adolescencia» (Fernández del Riego 1990: 30). 

Era unha nova época para medrar e ir afianzando 

ideas que logo desenvolverá na súa sempre amada 

Galicia. A pota xa estaba no lume derriba do trespés. Algo 

comezaba a cocerse e non tardaría en aparecer sobre a 

mesa, listo para ser engulido. 

Nestes tempos, previos á proclamación da II República, 

non só atendía aos seus estudos de Dereito, senón que 

bebía nas fontes e mananciais que xurdían da súa asisten-

cia a conferencias, museos, parladoiros; coñeceu, deste 

xeito, a escritores e artistas galegos como Rafael Dieste, 

Torrente Ballester, Carlos Maside ou Urbano Lugrís. Foi 

descubrindo, devagariño, a cultura galega e o compromi-

so co galeguismo a través das lecturas de Cantares galle-

gos, Aires da miña terra ou certos artigos xornalísticos de 

Antón Villar Ponte, mais sobre todo a Teoría do nacionalis-

mo galego de Vicente Risco. Porén, xa viña motivado polo 

desprezo dalgúns dos seus compañeiros universitarios por 

Galicia e os galegos. Xa lle fervía o sangue e comezaba a 

sentirse un home pertencente a unha terra diferenciada, 

Galicia. 

Xa proclamada a II República en abril, rematado o 

curso, volveu a Lourenzá e, nese verán, aconteceu o que 

logo para el será o pan de cada día, a súa primeira inter-

vención oratoria en público defendendo os valores pro-

pios de Galicia, con tan só dezaoito anos de idade. Foi na 

conmemoración do 25 de xullo, para a que escribiu e logo 

leu un manifesto de exaltación, que rematou coa interpre-

tación do himno galego. Foi isto, o labor de dirixirse en 

público a todo tipo de audiencias, unha das múltiples e 

máis salientables facetas do noso homenaxeado. Cinco 

anos despois, pero xa en Santiago, impresionou outros 

futuros grandes oradores, como o daquela aínda neno 

Xesús Alonso Montero. 

 

En efecto, en xullo de 1936 Fernández del Riego xa era 

unha autoridade en crítica literaria, un excelente ensaísta, un 

gran orador e un rigoroso coñecedor das letras galegas de 

todos os tempos. […] Ó día seguinte, 25 de xullo, Día de 

Galicia, ducias de miles de galegos déronse cita, nunha 

explosión de irmandade e ledicia, na Praza do Obradoiro. […] 

Eu, que tiña sete anos e medio, asistín, da man do meu irmán 

maior, e asistín abraiado porque nunca tal vira nin oíra. […] 

A peza oratoria que máis me impresionou foi a dun mozo de 

vinte e tres anos, avogado e licenciado en Letras, que falaba 

como Robespierre pero como un Robespierre obstinado na 

tarefa de construír a súa alocución con citas literarias de 

escritores do país (de Mendiño a Manuel Antonio, do padre 

Sarmiento a Pondal, de Airas Nunes a Rosalía e García 

Lorca). Nunca esquecerei o momento no que escolleu a súa 

mellor enerxía para recitar estes dous versos do gran 

Federico: 

¡Érguete, miña amiga, 

Que xa cantan os galos do día! 

Era certo: cantaban, cheos de futuro, no poema de Lorca 

e na voz de Francisco Fernández del Riego. (Alonso Montero 

2006: 480-482) 

 

A este acto asistiron outros afamados oradores como 

Suárez Picallo, Otero Pedrayo, Ánxel Casal, Carballo 

Calero ou Isaac Díaz Pardo, quen con dezaseis anos esta-

ba representando as Xuventudes Socialistas. 

Anos antes, nada máis chegar a Santiago, en outubro 

de 1931, contacta co galeguismo alí existente. Da man de 

Lois Tobío entra por primeira vez no Seminario de 

Estudos Galegos, onde lle presentará, en xaneiro de 1932, 

ao que vai ser o seu amigo da alma, Ramón Otero Pedrayo. 

Se cadra de aquí lle vén ese gran valor que don Paco lle 

deu á amizade, palabra inmensa como un mundo. De 

agora en diante relacionarase con Vicente Risco, Castelao, 

Ánxel Casal, Ramón Cabanillas… Decontado se converte-

rá nun auténtico líder universitario e os seus compañeiros 

da Federación Universitaria Escolar (FUE) escollerano 

para que lea o discurso de apertura do curso 1933-1934, 

no que avoga pola galeguización da universidade e pide a 

cooficialidade dos dous idiomas e a creación de cátedras 

permanentes de cultura galega: «Xeografía, Historia, 

Literatura, para lles ensinar aos estudantes a realidade 

que tiñan ao seu redor». Aínda hoxe, noventa anos des-

pois, desgraciadamente, queda moito que loitar. Afíliase 

ao Partido Galeguista e é nomeado secretario xeral das 

Mocidades Galeguistas. Participa nos actos de propaganda 

electoral, por toda Galicia, en favor do Estatuto de autono-

mía, xunto con figuras de relevo como Castelao, Suárez 

Picallo ou Alexandre Bóveda. Ao rematar a carreira, traba-

lla como profesor auxiliar de Dereito Civil e colabora en 

revistas e xornais da época: Galiza, Guieiro, Ser ou A Nosa 

Terra, da que chega a ser director provisorio. Os seus 

escritos están inzados de ánimos de loita pola lingua e 

polo galeguismo e de crítica ao españolismo: 

 

O ano autual non pode ser d’espranzas, nin de cantos líri-

cos e románticos, senón de aición, de movimento; porque as 

espranzas ollámolas mil vegadas fallidas, i-o romantismo i-o 

lirismo deben ser xornadas de paz, acadeiradas en ilusiós ou 

felicidades. 

Fagamos, logo, a promesa n-ista hora solene, de loitar 

nobremente cara a cara, anque da loita saiamos magoados e 

algún caia pra se non erguer máis, escontra os tredores tudos 

da nosa santa causa e contra os forxadores d-ise xuntoiro 

artificial i-enganoso que chaman unidá da nación hespañola, 

que nós temos que esborrollar, porque en boa doitrina nazo-

nalista, Hespaña non é unha nación, senón un Estado parási-

to de todol-os dereitos e libertades das nacións ibéricas que 

os patrioteros de chin chin queren seguir agriloando. 

Na Diada de Galiza de 1932 inda temos que loitar, pois o 

día sinalado pra libertá da Terra hastra agora non chegou. 

(Fernández del Riego 1932) 

 

O estalido da Guerra Civil trae tempos de tristura, 

incerteza e desesperanza. Todo aquilo que se conseguira 

ou que estaba a punto de ser unha realidade vaise a fume 

de carozo. Don Paco, por mor de ser galeguista militante, 

é expulsado do seu traballo e inhabilitado para exercer 

calquera cargo público, ademais de multado, xaora. Terá 

que agocharse para salvar a vida e incorporarase ao exér-

cito. Comezaba esa «longa noite de pedra». 

Ao «rematar» o conflito armado, volve para Santiago, 

pero non é un sitio seguro e, despois de falar con Valentín 

Paz-Andrade, este ofrécelle unha colaboración na revista 

Industrias Pesqueras. Así, marcha para Vigo; era o ano 

1939. 

Como algunhas das moitas características que lle viñan 

de seu a don Paco eran a perseveranza, a loita, o non des-

falecer nunca, o traballo, a disciplina e o optimismo, estas 

axudáronlle a atopar outros horizontes para seguir fiel aos 

seus ideais. Foi capaz de reorganizar o Partido Galeguista 

na clandestinidade, no ano 1943, xunto con Ramón 

Piñeiro, Gómez Román, Enrique Peinador, Cesáreo Saco e 

outros, aínda que non era nada doado debido á perigosi-

dade que entrañaba. Retomou asemade un labor xornalís-

tico importante, colaborando en El Pueblo Gallego, Vida 

Gallega, La Voz de Galicia e Faro de Vigo, pero sobre todo 

no diario compostelán La Noche, no que levaba a sección 

«Un tema gallego cada semana», para a que empregaba o 

pseudónimo de Salvador Lorenzana. De alí a pouco, xunto 

con Xaime Isla, dirixe o suplemento do sábado, onde 

escriben, entre outros, Cunqueiro, Borobó, Carballo 

Calero, Xohán Ledo, Cuevillas… Aínda tivo tempo para 

coordinar unha transmisión radiofónica en lingua galega 

na BBC de Londres desde o ano 1947 ata 1956. 

Entremedias, no ano 1950, xunto con Ramón Piñeiro e o 

propio Xaime Isla, fai que se dea o fito máis importante da 

posguerra, a creación da Editorial Galaxia. 

A creación de «Galaxia» xurdiu da necesidade de restau-

rar o proceso cultural protagonizado polas xeracións anterio-

res, e que a guerra civil interrumpira drásticamente. 

Incorporáronse á Editora que nacía, os supervivintes daque-

las xeracións, e os escritores mozos que encetaban o seu 

labor. O empeño supuxo un paso fundamental para lle dar 

continuidade, con pulos de actualidade, á historia da cultura 

autóctona, durante anos enlatada. As xentes esqueceran xa 

os precedentes do cultivo das letras propias, e os dos homes 

que o representaran. Mais as cousas comezaban agora a vive-

cer, aínda que paseniñamente. (Fernández del Riego 1990: 

209-210) 

 

Nesta editorial publicarán as autoras e autores máis 

senlleiros da nosa literatura; mesmo conseguiría que 

Álvaro Cunqueiro volvese ao rego que abandonara e dese 

a luz as súas obras máis importantes, ou que o propio 

Celso Emilio Ferreiro nos agasallase coa súa Longa noite 

de pedra. Vai coincidir nesta década tamén a publicación, 

por parte do noso autor homenaxeado, de Historia da lite-

ratura galega, escolmas de poesía e un feixe de ensaios de 

diversa índole. 

Un ano especialmente relevante na vida de Del Riego 

vai ser 1963. Comezará coa publicación de Grial. Revista 

Galega de Cultura, que dirixirá con Ramón Piñeiro duran-

te 25 anos. Seguiralle a creación da Fundación Penzol, 

grazas á doazón dos fondos bibliográficos do seu amigo 

Fermín Penzol. Del Riego será o director da devandita 

biblioteca durante case 50 anos e converteraa nun lugar 

fundamental para o mundo da investigación e estudosos 

sobre Galicia. Culminará este sinalado ano coa proposi-

ción á Real Academia Galega da creación do Día das 

Letras Galegas. Aínda lle sobrará tempo para participar na 

fundación do Partido Socialista Galego no mes de agosto 

deste mesmo ano. 

Para rematar a súa coherente vida ao servizo da terra, 

da nosa cultura e da nosa lingua, con 84 anos será presi-

dente da Real Academia Galega ata 2001 e conseguirá 

renovala, modernizala e dinamizala. 

Por toda a súa traxectoria coherente e sen fendas, reci-

biu múltiples premios, recoñecementos e homenaxes. 

Tíñaos ben merecidos, pois non se pode facer máis por 

Galicia, pola súa cultura e pola súa lingua. En palabras de 

Xosé Luís Franco Grande: «A súa vitalidade daba para 

todo. Porque a vitalidade quizais fose, e siga sendo, unha 

das notas máis definidoras da súa personalidade» (Franco 

Grande 2004: 317). Poderíase engadir que, desde a humil-

dade, honradez e bo corazón, foi un verdadeiro e constan-

te executor das ideas do galeguismo. Sempre agradecidos, 

don Paco, por ser un home da casa, un home da causa. 

 

 

NA ESPERA DO AMIGO 

 

Atopámonos ante unha das escasas e raras incursións 

do autor no mundo da narrativa de ficción, de o comparar-

mos, claro está, cos miles de artigos publicados en prensa 

e revistas ou libros de ensaio e divulgación. Mais non cre-

mos que sexa por falta de habilidade creativa ou de domi-

nio da específica linguaxe ficcional, senón pola súa visión 

utilitaria da escrita, e máxime nesa década dos anos trin-

ta, cando parece ser que foi escrito o conto que nos atan-

gue. Era máis útil facendo visible a problemática da época 

e tratando de procurar solucións, a carón dos seus coetá-

neos. É esta a época dos seus inicios no galeguismo activo, 

aínda que tamén, logo, de frustracións, amarguras e sau-

dades desencadeadas polo devir da historia. Malia todo, a 

súa vontade férrea nunca esmoreceu, pero o seu corazón 

de home tamén sufriu dabondo. 

Xurdiron, pois, froito de toda unha experiencia vivida, 

sesenta anos xa andados, os libros O cego de Pumardedón 

(1992), San Andrés de Teixido (para a colección Contos do 

Castromil, 1993) e o que nos ocupa, Na espera do amigo 

(1994). 

O segundo publicouse con motivo dunha campaña 

normalizadora, levada a cabo pola Asociación de Funcio -

narios para a Normalización Lingüística, na que a empre-

sa santiaguesa de transportes Castromil agasallaba os 

seus usuarios cun contiño coa compra do billete da viaxe. 

Este era o número 24 da colección e nel recrea a lenda e 

a romaría do santo protagonista porque a «Santo André de 

Teixido vai de morto quen non foi de vivo». Pola súa 

banda, do primeiro xa existe un manuscrito mecanografa-

do, autógrafo seu no ano 1984, no que lembra as súas 

experiencias vividas na Guerra Civil ou a loita galeguista 

a través de Mauro, o personaxe central. Finalmente, do 

terceiro, a referencia que temos é a do crítico de arte e 

editor deste exemplar, Román Pereiro Alonso, que nos 

indica que foi realizado sendo don Paco estudante en 

Santiago. 

Visitei a Don Paco, expliqueille o proxecto e solicitei a súa 

colaboración para o número 1 do que sería unha continuada 

serie (Edicións Aguatinta). […] 

Non pasaran máis de dous días cando D. Paco, nunha cha-

mada telefónica, requiríame para un novo encontro: «Amigo 

Pereiro, estiven a pensar, dándolle voltas ao seu proxecto e 

gustaríame colaborar. Cando revolvía nun vello arquivo da 

miña época de estudante en Santiago lembrei que naquel 

tempo se escribira un conto…, atopeino e creo que podería 

servirlle…; ademais, como vostede quere, está inédito.» 

Achegueime ao seu despacho e entregoume unhas cuartillas 

con aquel afastado e único conto da súa autoría: NA ESPERA 

DO AMIGO. (Pereiro Alonso 2021: 121-122) 

 

Se nos retrotraemos, xa que logo, á época estudantil 

compostelá do noso autor, temos que deternos nun feito 

primordial que lle acontece ao mozo Paco, ao pouco de 

incorporarse á universidade, no curso 1931-1932, ao vir de 

Madrid: o coñecemento da figura de Ramón Otero 

Pedrayo. 

 

Era polo xaneiro do ano 1932. Celebrábase unha xunta de 

membros sobranceiros do «Seminario de Estudos Galegos» 

en Santiago. Entre os concurrentes figuraba, xa que logo, 

Otero Pedrayo. Presentáronmo —non lembro agora quen— 

naquela circunstancia. El andaba polos cuarenta anos de 

idade, e eu polos dezanove. Falou arreo nesa ocasión, e eu 

apenas fixen outra cousa que escoitalo, fascinado polas súas 

palabras. Aproveitando unha pausa, formuleille, temesiña-

mente, algunhas inxenuas preguntas. Respostounas deconta-

do con aquel seu xeito ricaz de se expresar, decateime por 

síntomas leviáns, que me cobraba simpatía. A partir de entón, 

no decorrer dos anos, fumos facendo de a pouco —pesie á 

diferencia de idade— un íntimo e fondo sentimento amistoso. 

[…] Cando o coñecín por vez primeira, xa me parecera un ser 

á parte. […] Téñoo xunto a min, para sempre, desde o día en 

que entrei na súa amistade. (Fernández del Riego 1988: 9-11) 

 

Esta amizade e idolatría por don Ramón vai ser clave 

na súa obra narrativa. Non só foi a lectura de Teoría do 

nacionalismo galego de Vicente Risco, senón que o 

Arredor de si oteriano, publicado en 1930, deixáralle a 

marca indeleble da paisaxe e a reafirmación da súa gale-

guidade. «Poderíase dicir que se trata dunha novela-espe-

llo desa xeración», en palabras de don Paco. Os persona-

xes de Na espera do amigo son Adrián e Dorinda, ben 

semellantes a aqueles de Otero, Adrián e Florinda. Mesmo 

don Paco en Madrid é outro Solovio. 

Eran aqueles anos de xuventude e aprendizaxe, de 

«optimismo radical», con grandes metas e obxectivos que 

cumprir, mesmo no amor, pois coñecerá a Evelina 

Hervella, quen o acompañará polos días da vida. Isto vén 

a conto de que existe un texto fermosísimo, publicado en 

forma de artigo, se cadra dedicado a ela (A Evelyn 

Lavandeira Leda), o 4 agosto de 1933 no diario La Región 

de Ourense, e que nos pode axudar a esclarecer a data-

ción deste conto, se nos baseamos na forma e ortografía 

empregadas. «Si as imaxes tiveran aititudes como a xente 

e os lirios, eu faría hoxe imaxens axoenlladas na ermida 

das ausencias; porque a miña i-alma anda de penitencia 

fai tempo á precura d-outra». Un xeito moi próximo á 

escrita dos homes de Nós. Non obstante, neste xa se obser-

van formas máis evolucionadas e propias da escrita de 

posguerra, ademais do tema, froito de experiencias con-

vulsas, cando menos. 

Quizabes se poidan realizar dúas lecturas do conto. 

Unha, na que podemos interpretar unha historia triste e 

angustiosa de Adrián e Dorinda, mentres agardan a che-

gada dun amigo que lles prometera volver. Se cadra, ese 

AMIGO, en maiúsculas porque xa sabemos o valor que a 

amizade posuía para don Paco, estivese emigrado e agora 

é o momento do regreso, mais nunhas condicións que Adrián 

non imaxinaba: pobre e gravemente enfermo. «A cabeza 

podente e a faciana gris fundidos na negrura dun som-

breiro escuro, onde se aduviñaban as concas sombrizas. 

[…] E como para denunciar a súa demorada visita, falou 

da grave doenza que o sumira no desalento e na pobreza». 

Visto o cadro de desolación, Adrián morre coa desespe-

ranza ás costas. Lémbranos, no fondo, aquela triste e 

tenra historia da emigración de «O pai de Migueliño» de 

Cousas de Castelao, cando o personaxe central chega ao 

peirao do porto, afundido na miseria e na enfermidade. 

En palabras do propio Román Pereiro: «Esta frustrante 

historia de emigración coa triste e longa espera de 

Dorinda e Adrián figura co número 1 na colección de 

Edicións Aguatinta». 

Outro xeito de ver este conto correspóndese coa 

visión metafórica que da morte ten un Del Riego, malia 

que mozo, dominador dos recursos retóricos para levar a 

boa fin a súa obra. Podemos dividir o conto, atendendo 

ao tema, nunha estrutura interna clásica de tres partes: 

introdución, nó e desenlace. Así, a introdución corres-

póndese cos catro primeiros parágrafos, nos que se nos 

presentan os tres personaxes (Adrián, Dorinda e o 

amigo), ademais do tema principal, a espera. O desenla-

ce está conformado polos tres últimos parágrafos, nos 

que finaliza a espera do protagonista. O nó, polo tanto, 

correspóndese cos parágrafos intermedios. Aquí, o 

narrador minora o desenvolvemento da historia para 

outorgarlle unha maior relevancia ao tema principal (a 

espera). Desta maneira, o lector tamén debe agardar o 

desenlace, porque «o esperar é cousa que pide paciencia 

e vagar». 

A cerna do tema está constituída pola figura etimolóxi-

ca esper-, que se concreta en «espera», «esperanza», «espe-

rada». Tamén se repite o seu sinónimo «agardar» varias 

veces ao longo do texto. Xaora, isto condúcenos a unha 

interrogante lóxica: que espera o protagonista? Desde o 

comezo, sabemos que espera por un «amigo» ausente, 

mais este nunca se describe fisicamente (ata o final do 

conto), nin tampouco como se iniciou a relación, nin 

sequera como se coñeceron ou o motivo de ser tan impor-

tante para a vida do protagonista, Adrián. 

Nos penúltimo e antepenúltimo parágrafos, descríbese 

o «amigo» (sen nome ningún) como un «ser» (non persoa), 

unha «figura», unha «sombra», que «se arrastra», e é 

«invencible». Así mesmo, a fasquía externa correspóndese 

coa imaxe tradicional da morte: «escuro», «gris», «negru-

ra», «coor da lama», a cabeza tapada cun «sombreiro», vai 

vestido con «farrapos lúgubres» e ten «concas sombrizas» 

no canto de ollos. A morte tamén é asociada ao longo da 

historia da literatura á pobreza e á enfermidade, dúas 

características que ten este «amigo» de Adrián. Por último, 

para reforzar esta imaxe do «amigo» como unha represen-

tación da morte en si mesma, lemos no parágrafo final 

que coincide a súa esperada chegada coa morte do prota-

gonista. O final inevitable do ser humano e a certeza de 

que chegue a todos é un tópico literario. Adrián, no seu 

leito, mentres agarda o final da vida, tamén evoca e bota a 

vista atrás, a un tempo pasado mellor. «¡Que lonxanos 

estaban xa os días…!». 

O conto remata con dúas palabras moi esclarecedoras: 

«inútil espera». O adxectivo especificativo e a anteposi-

ción ao substantivo (tema da historia) dan conta da metá-

fora que se nos transmite, o absurdo de preocuparse por 

algo que se sabe que é inevitable. O narrador describe un 

personaxe pouco definido (procura o universal, que cal-

quera se poida sentir identificado) que pasa por unha 

longa enfermidade. A doenza vese agravada porque 

Adrián non pode afastar o seu pensamento do final que xa 

coñece. Ademais, esténdese esta sensación á súa compa-

ñeira, Dorinda, que tamén sofre en segunda persoa, como 

unha especie de dor suprema. 

O «amigo», a morte, ten dúas vertentes na historia, de 

aí as numerosas antíteses: a tráxica e dolorosa, mais 

tamén un agardado alivio e «desafogo» por alcanzar un 

final a esa angustia. Non obstante, o que espera desespe-

ra. O que agarda polo que vén de fóra agarda polo que vén 

tarde e sen hora. 

Estamos, daquela, ante un conto dun Del Riego, rapaz 
novo mais dunha madurez extraordinaria, que sabe o 
manexo das ferramentas da narrativa de ficción. Mágoa 
que non se prodigase máis neste xénero. 

Beizón, don Paco, por este e outros agasallos para a 
nosa cultura e a nosa LINGUA.

Aquí estamos reunidos algunos de los viejos amigos, sin-

cronizados con la marcha dinámica de Vigo. El estatismo 

de Santiago lo hemos casi olvidado1. 
 
A Guerra Civil deixou unha marca dramática nos creado-

res galegos das xeracións formadas antes de 1936 —como é 
o caso de Francisco Fernández del Riego— e tivo conse-
cuencias culturais duradeiras, ao xuntar á ausencia de 
liberdades unha absoluta marxinalización e desprezo 
polas manifestacións da cultura galega, que, infravalorada 
e lonxe dun recoñecemento mínimo, irá recuperando 
pequenas parcelas no terreo da expresión artística e lite-
raria a partir de mediados dos anos corenta. Os artistas e 
escritores, xa que logo, padecen os efectos da guerra 
como calquera outro cidadán e tamén ven as posibilidades 
de expresión artística e literaria limitadas ou fechadas; e 
—o que é moito máis grave— ao teren que se desenvolver 
entre unha mesta atmosfera de medo, esta situación leva, 
nalgúns casos, á desorientación e mais ao inmobilismo 
mental nun ambiente presidido polo escurantismo e a 
destrución do máis mínimo indicio da presenza do pasado 
recente, democrático, republicano ou galeguista. 

Porén, a derrota das forzas do Eixe ao final da Segunda 
Guerra Mundial significará unha lene liberalización do 
ambiente, o que fará, por exemplo, que moi devagar na 

 

1. Carta de Francisco Fernández del Riego a Luís Seoane, Vigo, 
30/01/1947. En liña en Consello da Cultura Galega, Proxecto Epístola, 
Fondo Luís Seoane 

(http://consellodacultura.gal/fondos_documentais/epistolarios/epistola.
php?id=53&epistolario=1651) [última consulta: febreiro, 2023]. 

literatura galega se enxergue unha mínima raiola de luz. 

Froito desta situación, irán aparecendo revistas poéticas 

bilingües como Mensajes de Poesía ou Alba —ilustrada, 

entre outros, por artistas como Mario Granell, Arturo 

Souto, Luís Seoane ou Manuel Prego de Oliver—; suple-

mentos culturais como o do xornal santiagués La Noche 

(1949-1950), onde participa Francisco Fernández del 

Riego con marcado protagonismo —axiña liquidado pola 

censura—, e as primeiras editoriais e coleccións poéticas 

da posguerra: Benito Soto, Bibliófilos Gallegos, Monterrey 

e Galaxia. Todos estes ámbitos de expresión son espazos 

en que se recuperará nestes anos a nosa produción cultu-

ral, así como marco para o encontro e a comunicación 

entre membros das diferentes xeracións e tamén entre 

escritores e artistas plásticos. 

Cómpre termos en conta que os intelectuais e artistas 

galegos, con matices xeracionais e ideolóxicos diferentes, 

se consideraban parte do proceso de recuperación dunha 

cultura e dunha identidade nacional, a galega, fortemente 

acosada. Para poderen avanzar precisaban reforzar os ele-

mentos de cohesión e de construción —asentar unha tra-

dición, estudar a nosa realidade, consolidar unha cultura 

propia— e non introducir a ruptura co pasado; ruptura que 

no noso contexto equivalería á liquidación dun movemen-

to intelectual nacido co Rexurdimento mais aínda feble 

nos anos anteriores á Guerra Civil, e moito máis como 

consecuencia do conflito e da represión que trouxo a vito-

ria dos sublevados. 

Debemos entender, pois, a posición dos artistas galegos 

nun contexto cultural concreto, marcado no seu proceso 

de formación e primeira madureza pola recuperación de 

valores identitarios —Irmandades da Fala, Xeración Nós, 

Seminario de Estudos Galegos— e pola presenza do com-

promiso social, que a tensión dos anos trinta acrecentara 

e que a Guerra Civil e a posguerra mantiveron na memo-

ria dos que viviron estas experiencias tan intensas. Outra 

característica deste contexto cultural é a estreita sintonía 

verbo de concepcións culturais entre escritores e artistas 

plásticos, como a de percibiren a galega como unha cultu-

ra nitidamente europea, nórdica, de pendor anticlásico, co 

celtismo como referente. Así o manifesta, por exemplo, o 

pintor Carlos Maside nunha entrevista feita por 

Fernández del Riego (co pseudónimo de Salvador 

Lorenzana) para a revista Galicia Emigrante, que dirixía 

Luís Seoane en Bos Aires: «Non debemos esquecer que 

somos nórdicos, nun amplo senso: húmidos, sensuaes e 

introvertidos. Pouco temos que ver ca arte italiana pre ou 

post rafaelista, e sí moito cos artistas dos códices i esmal-

tes irlandeses da primeira edade media, cos románicos do 

tempo de Xelmírez, cos pintores flamengos do século XV, 

hastra o tenso realismo do galego-portugués Nuno 

Gonçalves» (Salvador Lorenzana 1956: 5). 

Non esquezamos que o europeísmo é un dos eixes do 

discurso nacionalista galego desde a Xeración Nós, que 

reivindica a nosa cultura como un núcleo de identidade 

que afunde as súas raíces no mundo medieval europeo, 

céltico, atlántico e contraposto ao clasicismo mediterrane-

ísta. Esta concepción, asentada na tradición cultural gale-

ga desde o Rexurdimento (Manuel Murguía, Eduardo 

Pondal…), reforzada polo pensamento de Vicente Risco e 

de filiación romántica, no básico, é asumida polos artistas 

do Movemento Renovador e segue vixente no contexto 

cultural da posguerra, quer na Galicia do exilio, quer no 

propio país. 

Como é ben coñecido, despois da Guerra Civil, a vida e 

o labor cultural de Francisco Fernández del Riego van 

estar ligados a Vigo, cidade que acolleu a moitas persoas 

que se viron obrigadas, polo seu inmediato pasado repu-

blicano, democrático e galeguista, a abandonaren os seus 

lugares de orixe, como era o caso de Fernández del Riego. 

Vigo era unha urbe máis aberta dentro do ambiente aba-

fante deste tempo e, alén diso, alí non había «Goberno 

Civil», o que implicaba un menor control. Neste contexto 

debemos ler a prudente referencia do escritor nun dos 

primeiros contactos epistolares co amigo exiliado Luís 

Seoane a inicios de 1947, meses despois de reiniciaren a 

correspondencia logo de máis de dez anos sen contacto 

directo, con esa alusión aos «vellos amigos» reunidos e 

«sincronizados coa marcha dinámica de Vigo». A cidade 

convertérase nun lugar onde especialmente se podía sen-

tir este lento espertar cultural. Xosé María Álvarez 

Cáccamo evoca moi atinadamente este ambiente cando 

di, ao lembrar o pai, o escritor Xosé María Álvarez 

Blázquez: 

 

Horas de tertulia no café Derby de finais dos corenta e da 

década dos cincuenta, situado nun dos primeiros números da 

rúa Urzaiz. Por alí pasaron Valentín Paz-Andrade, Laxeiro, 

Luís Viñas Cortegoso, María do Carme Kruckenberg, o dou-

tor Soneira, o pintor Carlos Maside, os irmáns Fernández del 

Riego, Álvaro Cunqueiro, Plácido Castro, os irmáns Meixide, 

Urbano Lugrís, os irmáns Álvarez Blázquez… Ás miñas mans 

chegou un caderno que inclúe manuscritos e debuxos dal-

gúns dos participantes daquelas xuntanzas. Eran poemas e 

bosquexos realizados a xeito de despedida do intelectual 

nacionalista Plácido Castro del Río. […] Na libreta figuran 

poemas de Emilio e Xosé María Álvarez Blázquez e outros 

sen sinatura. Hai tamén debuxos de Laxeiro e Prego de 

Oliver. (Álvarez Cáccamo 2008: 66) 

 

Outro testemuño deste momento é o que nos ofrece 

Álvaro Álvarez Blázquez, que lembraba que nestes anos 

compartía faladoiro no café Derby con escritores e pinto-

res; entre estes últimos estaban Carlos Maside, Urbano 

Lugrís, Laxeiro, Manuel Prego de Oliver, Manuel Torres, 

Virxilio Blanco, Xosé Sesto ou Mario González (Álvarez 

Blázquez 2002: 51). Como se pode observar, entre os pin-

tores estaban os máis relevantes dos que non padecían o 

exilio. 

Este contexto cultural da cidade, e o de toda Galicia, ten 

un rico reflexo na obra plástica de artistas como Laxeiro, 

Carlos Maside, Julia Minguillón ou Xohán Ledo, coa súa 

variada nómina de retratos de artistas e escritores que evo-

can vivamente a paisaxe cultural dese tempo. O Retrato 

dos fundadores de Galaxia (Fondo Histórico da Editorial 

Galaxia, Vigo) de Xohán Ledo dá conta dun dos fitos na 

reconstrución do tecido cultural galego: a creación en 

Vigo, no ano 1950, da Editorial Galaxia. Outro testemuño 

senlleiro que presenta este tecido de relacións persoais e 

culturais é a galería de retratos de Fernández del Riego, 

que pertenceron á súa colección persoal —hoxe na 

Colección Fernández del Riego (Concello de Vigo)—, 

entre os que salienta o realizado por Julia Minguillón. 

Con todo, este contexto, en plena e dura posguerra, era 

extremadamente difícil para a cultura galega —desde 

1936 e durante os anos corenta as posibilidades de publi-

cación de libros no noso idioma eran escasísimas—, mais 

en pequenos núcleos comezan a xurdir, como sinalamos, 

iniciativas de recuperación cultural. Neste sentido hai que 

ter en conta que a ferida intensa provocada pola Guerra 

Civil, coa súa carga de morte, persecucións e exilios, e 

que dun xeito tan dramático batera sobre todo no círculo 

de relacións persoais e culturais de Del Riego, tivo un 

efecto demoledor no conxunto da cultura galega e fixo 

que a tradición literaria no noso idioma pasase por un 

momento case terminal, ausente o libro galego durante 

toda a década dos corenta no propio país, en canto o exilio 

mantiña acesa a chama da continuidade cultural. Esta 

situación afectará de xeito especial aos membros da cha-

mada Xeración do 36, á que pertence o noso escritor, que 

en xeral verán interrompida a súa produción en galego, o 

que provocará que a súa obra comece de novo a circular 

e a actuar a partir dos anos cincuenta en contacto e diálo-

go cos primeiros libros dos autores da seguinte xeración. 

Francisco Fernández del Riego é un exemplo claro deste 

proceso, pois terá que esperar até 1949, e editado en Bos 

Aires, para ver publicado o seu primeiro libro, Cos ollos do 

noso esprito (ensaios breves), e mesmo o segundo, Galicia 

no espello (1954), tamén sairá na capital arxentina, en 

estreito contacto coa cultura galega do exilio, coa que 



55

recupera unha relación máis fluída a partir de 1947, ao 

iniciar o contacto epistolar con Luís Seoane. 

No que respecta ás artes plásticas, a ligazón dun impor-

tante número de pintores co proxecto rexenerador da cul-

tura galega co que está comprometido Francisco 

Fernández del Riego era moi intensa, algo que testemu-

ñan as iniciativas editoriais e xornalísticas e que se reflic-

te notablemente na correspondencia do escritor, en espe-

cial na que mantén con Luís Seoane e Manuel Colmeiro. 

De feito, hai cartas en que os artistas plásticos e as publi-

cacións de arte atinxen un papel central. Así, nunha carta 

sen datar, mais con certeza de 1954, Del Riego solicita a 

Seoane reproducións dos seus cadros para unha mono-

grafía —trátase do volume publicado na colección 

Monografías de Arte Novo de Galaxia, que sairía con 

data de «15 de Nadal de 1954»—, e ocupan case a totali-

dade da epístola as referencias aos volumes de Manuel 

Colmeiro —publicado o 15 de xaneiro de 1954— e de 

Carlos Maside —saído o «3 de Santos» de 1954— e mais 

ao álbum Catro poemas pra catro grabados de Luís 

Seoane, con poemas de Lorenzo Varela: 

 

Mi querido amigo: 

Ahí te va una relación de personas a quienes puedes 

enviar la Revista. A la mayoría de ellos les hablé personal-

mente, y tienen verdadero interés en que los consideres 

como suscriptores de la misma. 

Conviene que me mandes inmediatamente las reproduc-

ciones en colores de tus cuadros. Pero en vez de mandar las 

planchas, como hiciste con las de Maside, manda las repro-

ducciones ya impresas en color, pues es mucho mejor, ya que 

aquí tuvimos un verdadero problema con las de Maside. El 

formato de la monografía será el mismo que la de Colmeiro, 

que ya conoces, y el número de ejemplares que se hacen es 

de mil doscientos. De manera que, en dos paquetes puedes 

enviar todo por mediación de cualquiera que venga. Excuso 

de decirte que el importe de las planchas y de la impresión 

corre a cargo de la editorial. De manera que remite la nota de 

gastos. 

Por correo ordinario te envié la Guía de Galicia de Otero. 

La monografía de Maside saldrá en este mes, y ya te enviaré 

dos ejemplares. Creo que le gustó muchísimo el libro de 

Lorenzo, y sobre todo le encantaron tus grabados. 

Más adelante te iré escribiendo sobre las otras cuestiones. 

Saludos muy cariñosos a Maruja, y un fuerte abrazo para tí de 

Fdez del Riego2 

 
As Monografías de Arte Novo son, pois, un exemplo da 

ligazón entre o ámbito artístico e o literario, con Fer -
nández del Riego como factotum, sempre presente nos 
contactos e na xestión de toda a colección. Este interese 
pola plástica galega está na cerna do proxecto de Galaxia; 
de feito, xa en 1951 as publicacións da nova editorial dan 
fe da integración da arte no tecido cultural galeguista. Así, 
é importante a publicación do volume Pintura actual en 
Galicia, número 2 da colección Grial, na que se insiren 

 

2. Carta de Francisco Fernández del Riego a Luís Seoane, Vigo, s/d. En 
liña en Consello da Cultura Galega, Proxecto Epístola, Fondo Luís Seoane 

(http://consellodacultura.gal/fondos_documentais/epistolarios/epistola.
php?id=399&epistolario=1651) [última consulta: febreiro, 2023]. 

ensaios sobre arte de Ánxel Johán, Carlos Maside, Luís 

Seoane, Xohán Ledo, Vicente Risco, Florencio Delgado 

Gurriarán ou Francisco Fernández del Riego, así como 

unha enquisa dirixida aos pintores Laxeiro, Manuel 

Colmeiro, José Palmeiro, Manuel Pesqueira, Isaac Díaz 

Pardo, Manuel Prego de Oliver e Manuel Torres. 

Estas Monografías de Arte Novo da editora viguesa son 

a achega editorial máis senlleira desta altura ás artes 

plásticas desde o campo cultural galeguista. Trátase 

dunha iniciativa de inicios dos anos cincuenta, década en 

que son editados cinco volumes da colección, dos cales 

catro contan co deseño de Luís Seoane: Colmeiro (1954), 

con texto de Antonio Bonet Correa; Maside (1954), con 

limiar de Álvaro Cunqueiro e texto de Ricardo García 

Suárez (Xohán Ledo); Seoane (1954), escrito por 

Domingo García-Sabell; Eiroa (1957), cun ensaio de Luís 

Seoane, e Seoane grabados (1965), tamén con texto de 

García-Sabell. 

O primeiro, o libro dedicado ao pintor Manuel 

Colmeiro, con reproducións de obras en branco e negro e 

en cor, leva un ensaio dun historiador da arte naquela 

altura aínda moi novo: Antonio Bonet Correa, que coñece-

ra o pintor en París a inicios dos anos cincuenta. Sobre a 

monografía e o autor xa fala o propio Colmeiro en cartas 

enviadas desde París —en 1951 e 1952— a Francisco 

Fernández del Riego (Bernárdez 2020: 193). O curioso 

proceso de publicación desta monografía é moi represen-

tativo do modo de traballar dos galeguistas do interior, e 

de Fernández del Riego en particular, e pódese seguir pola 

correspondencia enviada desde París por Colmeiro a Del 

Riego que se conserva na Biblioteca Penzol en Vigo3. O 9 
de xullo de 1951 Colmeiro pídelle a Del Riego información 
sobre o futuro historiador de arte: 

 
Podrías decirme el nombre si lo sabes de un chico gallego 

de Santiago que está estudiando aquí, creo que filosofía y 

letras? Varios pintores españoles me han dicho que tiene 

interés en verse conmigo y no sabe mi dirección, esos mis-

mos pintores se la olvidan cuando alguien tiene interés en 

buscarme, pero la saben muy bien cuando tienen que enviar-

me una invitación o cosa que a ellos les interese. Según me 

han dicho desea hacer un estudio sobre mi pintura, mucho 

me temo que justamente por ello le va a ser difícil obtener mi 

dirección, salvo en alguna galería que la tengan. 

 
Nunha carta do 22 de decembro dese mesmo ano 1951 

xa encontramos o contacto realizado, o traballo avanzado 
e a mediación de Fernández del Riego nítida, aínda que 
fica claro que o estudo é anterior á definición dunha 
colección de monografías de arte galega: «Aquí [en París] 
veo de vez en cuando a Bonet Correa. Está escribiendo un 
ensayo con intención de enviarlo a la editorial de 
Pontevedra para que hagan una monografía sobre mi pin-
tura. ¿Qué opinas tú de esto? Pues me interesa saberlo. Yo 
le he dicho que ya ahí me hablaron de ello y que yo en 
principio lo hablara contigo, él me dice estar interesado 
en hacerla. Ya me dirás tu parecer». 

 

3. Correspondencia de Manuel Colmeiro con Francisco Fernández del 
Riego. 1.1.1.1. Correspondencia dirixida a F.F.R. Arquivo da Fundación 
Penzol, Vigo. 



59

O 17 de maio de 1952 Colmeiro dille a Del Riego: «Me 

alegra que te guste el trabajo de Bonet y te agradezco, lo 

mismo en su nombre, el haberlo copiado». Ese mesmo mes 

o manuscrito chega ás mans de Ramón Piñeiro, como lle 

comenta Colmeiro a Del Riego nunha carta o día 21 de 

maio: «Ya le dije a Bonet Correa que recibí carta de Piñeiro 

diciéndome ha recibido su trabajo sobre mi pintura, él 

desea que le mande las fotos lo antes posible pues quiere 

ver si aparece para este verano el libro. Yo tengo ya listas 

las fotos que deben ir en el tomito. Hoy o mañana le escri-

bo a Piñeiro. Me gustaría que leyeses el trabajo de Correa». 

A edición, no entanto, vai demorarse ano e medio 

máis. Ao longo de 1953 Del Riego visita París e está en 

estreito contacto persoal con Colmeiro, quen, como teste-

muña a correspondencia, facilita coas súas xestións a 

estadía de Del Riego e da súa esposa Evelina na capital 

francesa. A finais de ano, o 2 de decembro de 1953, 

Colmeiro dille a Del Riego que esperen algo polas fotogra-

fías e algún debuxo para ilustraren o volume e comenta a 

posibilidade de que o libro sexa editado tamén en castelán 

e non só en galego: «Espero enviar lo que pueda dentro de 

unos quince (15) días o antes si es posible. Personas aquí 

de buen sentido, le hablé de estas monografías por coinci-

dencia, muy amigos de la cultura gallega me dicen que es 

una lástima no hacer ejemplares en español. Me dieron 

los mismos razonamientos que yo te dije a ti. ¿No sería 

bien hacer unos 150 ejemplares en español? Pues el texto 

es pequeño y no sería costosa la composición. Pensad eso 

porque puede tener importancia para la difusión de 

monografías». 

Finalmente os volumes foron publicados todos só en 

galego; a excepción, moi posterior, foi o libro Seoane gra-

bados, que saíu do prelo en 1965 con texto bilingüe de 

Domingo García-Sabell. Máis que un desencontro por 

razóns lingüísticas, que non existe, o que se percibe son 

diferentes expectativas entre o escritor e o pintor. De feito, 

nunha carta enviada desde París o 27 de xaneiro de 1954 

—cando o volume xa levaba uns días editado— Colmeiro 

di: «[…] estando el trabajo tan adelantado no es cosa de 

hacer innovaciones, es decir tirar ejemplares en castella-

no, sobre todo si hay que pedir un nuevo permiso, si la 

edición se agota se podrá hacer una nueva más amplia, es 

decir incluir cosas nuevas, que era lo que yo pensaba 

enviar más adelante». 

Na correspondencia entre Manuel Colmeiro e Fran -

cisco Fernández del Riego aparecen máis testemuños da 

confluencia dos ámbitos plástico e literario de expresión 

lingüística galega e vontade galeguista. Así hai que enten-

der a solicitude de Ramón Piñeiro a Colmeiro dun texto 

sobre a paisaxe na arte galega, que non terá concreción 

(27/01/1954), e a edición en París, no mesmo 1954, do 

volume Poemas Rosalía-Pondal-Curros, da editorial Monte 

Medulio. Trátase dun libro con poemas dos tres grandes 

autores do noso Rexurdimento, acompañados de textos de 

Ramón Cabanillas, Ramón Otero Pedrayo e Domingo 

García-Sabell e ilustrados con gravados e debuxos de 

Manuel Colmeiro, Laxeiro e o escultor español exiliado en 

París Baltasar Lobo. Nas cartas de Colmeiro a Del Riego 

dáse conta da evolución do proxecto, no que o papel do 

pintor é fundamental. Así, o 27 de xaneiro de 1954 di: «Le 

mandamos a Domingo y a don Ramón [Otero Pedrayo] las 

pruebas para corregir, aún no llegaron de vuelta, las de 

Cabanillas ya hace más de veinte días que llegaron y no 

pueden mandarse a la imprenta mientras no vienen las 

otras dos, si por casualidad hablas con Domingo o don 

Ramón dile si hacen el favor de enviarnos las pruebas 

corregidas, yo le he escrito al mismo tiempo a cada uno de 

ellos cuando se le mandaron las pruebas». 

Noutra carta (do 22 de febreiro de 1954) Colmeiro con-

sulta dúbidas lingüísticas e ecdóticas sobre os poemas de 

Pondal que el ilustra —e semella que tamén edita— e segue 

a laiarse da demora de García-Sabell, pois afirma que «a mí 

me ha causado estas demoras, me causa, no ya trastornos 

si no daño». Esa primavera Colmeiro viaxa, para realizar 

unha exposición, a Bos Aires, onde vivía Laxeiro, que par-

ticipaba no volume, e a finais de ano (15 de decembro de 

1954), aínda en Bos Aires, coméntalle a Fernández del 

Riego que «inda non se finou o estuche —ou a caixa do libro 

de Rosalía Pondal Curros». Porén, o volume aparece como 

editado en París o 15 de outubro dese ano. 

A outra grande iniciativa levada a cabo nestes anos por 

Francisco Fernández del Riego en relación coas artes 

plásticas foi a concreción dunha importante exposición de 

artistas galegos en Bos Aires o ano 1951. 

A partir dos contactos dos representantes do Centro 

Galego de Bos Aires con Francisco Fernández del Riego e 

Valentín Paz-Andrade, decidiuse realizar unha exposición 

de arte galega na capital arxentina. 

A xénese da mostra remóntase a inicios de 1950. Luís 

Seoane comenta nunha carta a Del Riego (22 de febreiro 

de 1950) a posibilidade de realizar unha exposición de 

Carlos Maside e Laxeiro: 

 

Meu querido amigo: Esperaba enviarche noticias concre-

tas do proxecto de exposición Maside-Laxeiro con esta carta, 

pero aínda non as teño. Vin as notas túas sobre eles, están moi 

ben e son eficaces, pero aínda non se publicaron. O pasamen-

to de Castelao trastocou moitas cousas momentáneamente, e 

aínda que todo esto do Centro Gallego non teña nada que ver 

cos seus plans e cos outros do Patronato Gallego, tamén a súa 

desaparición orixinou un momentáneo trastorno. (Fernández 

del Riego 2002: 37) 

 

Este proxecto probablemente se forxou nas tres horas 

que pasou Seoane en Vigo en outubro de 1949, na escala do 

Highland Princess, un navío da Royal Mail Line no que o 

pintor e a súa esposa Maruxa regresaban de Gran Bretaña 

cara a Bos Aires, despois de expoñer en Londres, e mesmo 

levaban algunhas obras realizadas na capital británica. 

En Londres Seoane tivera a axuda do intelectual 

Plácido Castro, xa instalado alí despois da súa marcha de 

Vigo, quen vai levar a cabo unha importante intervención 

para facilitar que o seu amigo expoña. A correspondencia 

enviada recolle como o pintor lle fai chegar a Plácido 

Castro varias cartas en que lle solicita que realice xestións 

para conseguir unha sala comercial na que expoñer a súa 

obra e como é informado polo amigo do contexto galerís-

tico da cidade e das dificultades que comporta o proxecto 

para un artista descoñecido, como era Seoane na 

Inglaterra daqueles anos (Bernárdez 2014: 32-33). 



63

Seoane, que vivía exiliado en Bos Aires, vai pasar boa 

parte do ano 1949 entre París —onde están os seus amigos 

Manuel Colmeiro e Rafael Dieste— e Londres, e este 

momento desempeña un papel fundamental na súa 

mudanza estilística. En París asiste en abril ao Congreso 

Mundial de Partisanos pola Paz, onde coñece a Picasso, 

visita o seu obradoiro e contempla unha importante 

retrospectiva de Matisse. En Londres participa no 

Congreso sobre Integración das Artes, no que ten ocasión 

de ouvir a Henry Moore e Fernand Léger. 

O breve encontro na viaxe de volta a América é lem-

brado por Maruxa Fernández, esposa de Seoane: «Sabían 

os amigos de Vigo que chegabamos porque lles escribimos 

dende Bos Aires para avisalos e estábannos esperando. 

Colmeiro, Álvarez Blázquez, Paz Andrade, Laxeiro, fomos 

comer con eles á taberna do Elixio, o barco saía ás tres. 

Despois soubemos que quedou aquí anotado pola policía 

todo canto fixemos durante esas dúas ou tres horas» (Cid 

Cabido 1994: 112). 

Seoane recorda tamén a contemplación de obras de 

Maside e Laxeiro ese mesmo día cando di nunha carta a 

Del Riego (2 de xaneiro de 1950): «Só lembro os vosos ros-

tos, os vosos acenos, tan familiares, e que os anos non 

borraran da miña memoria, e a espléndida pintura de 

Maside e de Laxeiro» (Fernández del Riego 2002: 36). 

O 22 de maio de 1950 Seoane informa de que un vogal da 

Xunta Directiva do Centro Galego viaxa a Vigo para, entre 

outras cousas, tratar con Del Riego a posibilidade de realizar 

a mostra en 1951. Agora, alén de Maside e Laxeiro, aparece 

Julia Minguillón. Sobre a incorporación da pintora, as pala-

bras de Seoane son ben expresivas da posición estética e 

ideolóxica do intelectual e artista exiliado: «A presencia 

desta última foi acordada polos membros da Comisión de 

Cultura contra a miña opinión, pero sin resistencia demáis 

á deles para evitar que se volvesen atrás na invitación a 

Maside e Laxeiro» (Fernández del Riego 2002: 38). 

Finalmente, e froito dos contactos dos representantes 

do Centro Galego con Francisco Fernández del Riego e 

Valentín Paz-Andrade, decídese que sexan seis os pintores

presentes. Seoane é moi crítico coas posibles escollas e 

nunha carta do 6 de decembro de 1950 dille a Del Riego: 

 

Para o asunto da exposición de pintura, designarante hoxe 

oficialmente, con Paz Andrade, para actuar na escolla dos tres 

pintores que han expor aquí e con Maside, Laxeiro e a 

Minguillón. O noso criterio é que deben vir pintores que apor-

ten algo novo á pintura de Galicia. Caso no que non están, ó 

meu xuicio, polo que vin reproducido en fotografía, nin Prego, 

nin Legísima, nin algúns dos que falou aquí Paz Andrade. Para 

convidar a estes e a pintores semellantes teríase invitado a 

outros académicos ou pompiers máis coñecidos. Pintores como 

eses hainos en todos os países por ducias e non representan a 

pintura do país, e Buenos Aires ten un público moi desperto. 

Non por nada se inauguran 40 exposicións quincenalmente, e 

desfilan por esta cidade os pintores coñecidos de todas as par-

tes do mundo. (Fernández del Riego 2002: 45) 

 

Valentín Paz-Andrade, nunha carta a Seoane do día 3 

de xaneiro de 1951, parece comprender os criterios do 

amigo exiliado, mais afirma: 

Si se tratara de llevar a la práctica la iniciativa, en su 

forma primitiva y dual, nos encontraríamos con la imposibi-

lidad práctica de realizarla. Lo mucho que queremos y admi-

ramos a uno y otro [Maside e Laxeiro], no nos impide recono-

cer, que no disponen de obra para llenar entre los dos una 

sala de la capacidad de las más frecuentadas en Buenos 

Aires. Maside por su déficit de salud y Laxeiro por su indisci-

plina en orden al trabajo, no podrían ofrecer con solo unos 

meses por delante, la cantidad de obra que se necesita para 

una exhibición de esta clase. 

Cuando advertí que se agregaba el nombre de la pintora 

de Lugo [Julia Minguillón], me pareció aconsejable ampliar 

la base de los expositores. Espero que Díaz Pardo y Prego 

habrán de presentar una aportación digna, que no desentone 

dentro de la tónica que indudablemente habrá de acusarse 

en los cuadros de Laxeiro, Maside y, probablemente, 

Pesqueira Salgado. A iniciativa de Maside, tenemos en prin-

cipio este nombre en cartera, a reserva de una visita a su 

estudio del Lantaño, que pensamos realizar en estos días. 

Iremos concretando lo que se resuelva, pues de Díaz Pardo 

no he recibido aún respuesta4. 

 
Finalmente Manuel Pesqueira, Isaac Díaz Pardo, 

Manuel Prego de Oliver e o escultor Antonio Faílde son os 
escollidos para acompañaren a Maside, Laxeiro e Julia 
Minguillón. 

 

4. Carta de Valentín Paz-Andrade a Luís Seoane, Vigo, 03/01/1951. En liña 
en Consello da Cultura Galega, Proxecto Epístola, Fondo Luís Seoane 

(http://consellodacultura.gal/fondos_documentais/epistolarios/epistola.
php?id=3051&epistolario=1651) [última consulta: febreiro, 2023].

Nos primeiros meses de 1951, os preparativos conti-

nuaron. Seoane pídelle a Del Riego unha breve biografía, 

notas e fotografías das obras para o catálogo, no que 

serían reproducidas sen a sinatura do autor (Artistas 

Gallegos 1951: s/p). Despois de recibilo, Seoane destaca a 

obra de Laxeiro e Maside e é moi crítico en relación cos 

outros artistas: «O acento orixinal da nosa pintura sigue 

confirmándome polas fotografías que mandástedes, 

vanno ofrecer os cadros de Maside e de Laxeiro. Algúns 

dos outros pintores realizan unha pintura semellante á 

que fan os pompiers de aquí e de todas partes, e fóra da 

nosa actualidade galega e universal. Síntoo. Non é por ese 

camiño, como xa o viu Murguía hai máis de 50 anos, por 

onde chegaremos a unha pintura nosa» (Fernández del 

Riego 2002: 51). 

O comentario de Seoane é un exemplo claro do deba-

te e da posición do gran pintor sobre a realidade da pin-

tura galega e os seus problemas. Seoane salienta que a 

deslocalización da pintura galega, provocada polo exilio, 

non favorece a percepción desta actividade artística 

como un movemento e resalta que os autores da diáspo-

ra son, xunto con Maside e Laxeiro, os que «destacarían 

o valor actual da pintura galega» (Fernández del Riego 

2002: 51). Fica claro que a responsabilidade da mostra 

foi de Paz-Andrade e de Fernández del Riego: «No Centro 

Gallego están recoñecidos pola xestión de Paz Andrade e 

túa» (Fernández del Riego 2002: 51-52). 

Finalmente, a exposición foi aberta o 23 de xullo de 

1951 na Galería Velázquez de Bos Aires cunha grande 

afluencia de persoas á inauguración e nos días seguintes. 

O Centro Galego comprou obra de cada artista: A sesta de 

Maside, Conto de nenos de Laxeiro, Natureza morta con 

sardiñas de Prego, A fonte de Julia Minguillón, Nacemento 

de Díaz Pardo, Festa na aldea de Pesqueira e Cruceiro de 

Faílde. Alén diso, Laxeiro vendeu A dama do abano á 

sociedade Hijos del Partido de Lalín, que a doou ao Museo 

de Belas Artes de Bos Aires. 

Seoane apuntou que «Laxeiro e tamén Prego gostan en 

xeral, e o escultor Faílde é indiscutible, aínda que para 

min non supera a Eiroa que finou sendo aproximadamen-

te da súa edade». Destaca principalmente a Maside e, en 

particular, a pintura A sesta (Fernández del Riego 2002: 

54). Nunha carta do 30 de agosto de 1951 enviada por 

Seoane a Maside dille así: «Das obras expostas gostaron ao 

público arxentino e á crítica en xeral as túas, as de 

Laxeiro, as de Prego e as de Faílde Gago. O cadro que 

máis se destacaba e o que tivo xuízos máis eloxiosos dos 

coñecedores foi ‘A sesta’, que adquiriu o Centro Galego 

para a súa colección, outro teu adquirido con bo acerto 

pola Sociedade Coruñesa para ser donado ao Museo 

Nacional de Bellas Artes é ‘A gaiola’» (Seoane 1994: 45). 

Este proxecto, moi importante na estratexia políti-

co-cultural galeguista e non exento de tensións e desen-

contros, mostra, como poucos, o papel de Francisco Fer -

nández del Riego no debate e promoción nun momento 

decisivo para a arte galega do século XX. 

En conclusión, podemos afirmar que Fernández del 

Riego, dentro da súa escrita polifacética e do seu activis-

mo, desenvolveu un esforzo de divulgación e apoio á pro-

xección das artes visuais, labor que non era de ningún 

xeito alleo á totalidade do proxecto cultural galeguista. 
Estas ligazóns plásticas están nitidamente representadas 
no acervo do museo que leva o seu nome (Colección de 
Arte Francisco Fernández del Riego, praza da Princesa, 2, 
Vigo) e que custodia a súa colección persoal, froito das 
relacións do autor no campo cultural galeguista e tamén 
da súa proxección posterior como personalidade de refe-
rencia na última etapa da súa vida, o que nos leva desde o 
Castelao das primeiras décadas do século XX até a nova 
arte galega dos anos oitenta.



69

REFERENCIAS BIBLIOGRÁFICAS 
 

ÁLVAREZ BLÁZQUEZ, Álvaro (2002): «Na lembranza dun 
intenso tempo breve », en Plácido Castro no centenario, 
Baiona, IGADI, 47-52. (Texturas Internacionais, 4). 

ÁLVAREZ CÁCCAMO, Xosé María (2008): Tempo do pai, Vigo, 
Editorial Galaxia. 

ARTISTAS gallegos. Exposición organizada por el Centro 
Gallego de Buenos Aires, Bos Aires, Galería Velázquez, 
1951. 

BERNÁRDEZ, Carlos L. (2014): Plácido Castro e a arte galega 
do seu tempo, Cambados, Fundación Plácido Castro / 
Concello de Cambados. 

BERNÁRDEZ, Carlos L. (2020): Manuel Colmeiro. Espazos e 
encadramentos, Vigo, MARCO / Concello de Vigo. 

CID CABIDO, Xosé (ed.) (1994): Luís Seoane. Unha fotobio-
grafía, Vigo, Edicións Xerais de Galicia. 

FERNÁNDEZ DEL RIEGO, Francisco (2002): Cartas de Luís 
Seoane desde o exilio, Sada, Ediciós do Castro. 

SALVADOR LORENZANA [Francisco Fernández del Riego] 
(1956): «O arte galego, na visión de Carlos Maside», 
Galicia Emigrante, 23, Bos Aires, agosto-setembro. 

SEOANE, Luís (1994): Textos sobre arte galega e deseño. 
[Edición de Xosé Díaz]. Vigo, A Nosa Terra.





FRANCISCO FERNÁNDEZ DEL 
RIEGO E A PLÁSTICA GALEGA 

 
 

POR 

BEATRIZ LIZ DE CEA





73

Na espera do amigo é un dos exemplos da relación de 

Fernández del Riego co mundo artístico. Esta conexión 

circunscríbese ao ámbito da edición, a través dunha publi-

cación limitada e enfocada a bibliófilos. 

O texto recollido por Aguatinta en 1994 veu da iniciati-

va de Román Pereiro, editor e crítico de arte. Nesta peque-

na —e non por iso anódina— publicación, unifícanse as 

letras de Fernández del Riego e a inconfundible persona-

lidade das ilustracións de José Otero Abeledo, Laxeiro. 

Configúrase nela a unión do intelectual e o artista, unha 

ligazón que non é casual, senón froito dunha prolongada 

relación. 

Cando Román Pereiro proxectou a publicación desta 

serie de libros, entrou en contacto con Laxeiro, quen se 

ofreceu a ilustrar a primeira edición. Foi o artista quen lle 

recomendou involucrar na iniciativa a Fernández del 

Riego, que xa era coñecido polo editor (Pereiro 2021: 121). 

A presenza de Laxeiro e Del Riego no círculo de Román 

Pereiro sitúase no ambiente da quinta do Toutizal. Un 

grupo de artistas plásticos e líricos reuníase en agosto na 

ineludible cita chamada Baiona Horizonte Atlántico. A ela 

acudían moitos dos artistas do denominado grupo Atlántica 

e outros, non inmersos no grupo, que compartían a 

mesma intención renovadora. Menchu Lamas, Antón 

Patiño, Antón Goyanes, Xosé Telmo Lodeiro, Berta 

Cáccamo, Din Matamoro ou Silverio Rivas, entre moitos 

outros, déronse cita nestas reunións. Nelas conxugábase a 

poesía de Carlos Oroza, María do Carme Kruckenberg, 

Manuel Forcadela… coas visións plásticas dos artistas 

presentes. Como consecuencia, saíron os correspondentes 

catálogos que reflectían o resultado das mesturas. 

Fernández del Riego non foi mero espectador destas 

reunións. Colaborou activamente no cartafol de remate do 

ciclo de encontros cun texto recompilatorio. Participar 

activamente, a través da escrita, no ámbito da plástica non 

era unha novidade. A visión audaz para identificar proxec-

tos renovadores, tampouco. Fernández del Riego viña 

contribuíndo desde moi cedo á difusión de novas propos-

tas da arte galega. Situalo no escenario de Baiona non é, 

polo tanto, fóra do común. 

Del Riego e Román Pereiro xa coincidiran noutras acti-

vidades relacionadas coa plástica dos máis novos. No 

entanto, estas non foron as únicas, houbo outros encon-

tros, estes relacionados con pintores de renome como 

Colmeiro e Laxeiro. A presenza nos dous contornos, cos 

artistas novos e cos consolidados, revela o indiscutible. 

Fernández del Riego foi un home que soubo atender á 

contemporaneidade: a xeracional, propia do seu tempo, 

e a da actualidade vivida, dada a súa lonxevidade. 

A conxunción entre Laxeiro e Fernández del Riego non 

é, reiteramos, unha coincidencia fortuíta. Que o pintor lle 

recomendase a Pereiro que falase co intelectual é conse-

cuencia, como dixemos, dunha estreita e antiga relación. 

En maio de 1934 Laxeiro presentaba na Facultade de 

Filosofía e Letras compostelá unha serie de óleos e debu-

xos. A mostra chamou a atención do círculo intelectual do 

momento, sempre atento ás novas propostas. Os xornais 

tamén se fixeron eco do éxito do pintor. Artigos en profun-

didade trataron a obra de Laxeiro, entre eles os asinados 

por Johan Carballeira e Fernández del Riego. Ambos afir-

man nos seus artigos a excepcionalidade do pintor, o esti-

lo único e a súa inclusión no círculo dos artistas renova-

dores: Colmeiro, Maside e Arturo Souto. Este artigo é tan 

só un dos moitos que asinou Fernández del Riego en rela-

ción coa arte galega. 

Na biografía do intelectual adóitase salientar, como é 

lóxico, o labor de recuperación da cultura galega no 

mundo editorial e historiográfico. Non é doado realizar un 

compendio das accións emprendidas que puxeron en 

valor a nosa cultura, en especial a lingua e a literatura. 

Son de sobra coñecidas para nós. 

Previamente á barbarie da Guerra Civil, situamos a Del 

Riego en multitude de actividades: representante univer-

sitario, membro da Federación de Mocedades Galeguistas 

e posteriormente militante do Partido Galeguista, secreta-

rio do grupo Ultreya, colaborador co Seminario de 

Estudos Galegos, membro do Consello de Galeuzca, cola-

borador en Vallibria, Pueblo Gallego, A Nosa Terra, Nós, 

Galiza… Esta intensa actividade cultural e política verase 

truncada pola sublevación militar do 18 de xullo, mais 

isto, a pesar das dificultades, non freou ao loitador. A par-

tir da década de 1940 o nome de Fernández del Riego, 

agochado en pseudónimos, retornará ás páxinas dos xor-

nais, tanto en Galicia como no exterior. Co seu indiscuti-

ble pulo puxo en marcha a Editorial Galaxia (1950) e a 

revista Grial (1951), que durou apenas catro números. 

Ingresou na Real Academia Galega (1960), que chegou a 

presidir en 1997, e instaurou o Día das Letras Galegas 

(1963). Nese mesmo ano participou na creación da Fun -

dación Penzol, a cal presidiu ata o seu pasamento, e reto-

mou, xunto a Ramón Piñeiro, a revista Grial. Un ano e tres 

grandes fitos dos que se fan este 2023 sesenta anos. 

As grandes tarefas que levou a cabo Fernández del 

Riego recóllense en dúas autobiografías: O río do tempo 

(1990) e Camiño andado (2003). Outros moitos estudos 

recollen a importancia do seu traballo ao longo da súa tra-

xectoria, en publicacións recentes: Francisco Fernández 

del Riego, un loitador pola idea de Galicia (Malores 

Villanueva, 2023), Francisco Fernández del Riego. Vida e 

obra dun obreiro do galeguismo (Ramón Nicolás, 2023) ou 

Francisco Fernández del Riego. O legado silandeiro (Héctor 

Cajaraville, 2022). Sen dúbida, Fernández del Riego é 

unha das personalidades máis salientables da cultura 

galega do século XX. Neste senso, considerámolo un 

auténtico humanista da súa época, un intelectual comple-

to. Non houbo tema relacionado coa cultura galega ao que 

non atendese. 

A plástica non quedou relegada da tarefa de posta en 

valor e recuperación cultural, non só pola súa relación 

persoal cos artistas, senón tamén pola inclusión da plás-

tica galega, e a arquitectura ás veces, como outro dos 

eixes culturais que recuperar. Entendeu perfectamente a 

non-compartimentación das prácticas culturais no con-

texto xeral de Galicia. Desde as primeiras intervencións 

xornalísticas amosa alusións á arte. Abórdaa directa e pro-

fusamente a partir dos anos trinta, establecendo unha 

relación estreita no persoal e tamén no profesional cos 

artistas do momento. 

É necesario contextualizar, previamente, a situación da 

arte galega desde finais dos anos vinte. A partir destes 

anos e, sobre todo, ben entrados os anos trinta, a arte gale-

ga tivo un momento de intensa revisión. Un grupo de 

artistas iniciaba a renovación dos postulados existentes 

inxectando unha linguaxe de modernidade, que miraba 

cara a Europa; agora ben, sen esquecer a tradición e a 

identidade autóctona (López Bernárdez 2021: 89). Neste 

grupo encadramos os «maiores», Carlos Maside e Xosé 

Eiroa, e outros un pouco máis novos, como Colmeiro, 

Arturo Souto, Seoane e Laxeiro. Nas súas obras vese un 

claro rexeitamento da anécdota, da Galicia «amable», para 

mostrar, na gran maioría dos casos, a realidade social 

existente. 

Neste senso temos que facer clara alusión á arte de 

Castelao, que xa marcara desde moito tempo antes a fun-

ción social e crítica na arte. Castelao non tiña «vocación 

de estupefacente», tal como se recolle na resposta do artis-

ta cando lle preguntaron a razón da tristeza da súa arte 

(Pérez 1988: 213). Os artistas que o seguiron entenderon á 

perfección ao que se refería; son os chamados renovado-

res ou os Novos. 

Neste contexto encontramos a Fernández del Riego. Os 

aires de cambio non só atanguían ao político, ao social, 

senón tamén ao cultural e, como non, á plástica. O com-

promiso co galeguismo foi levado a todos os ámbitos, e, 

inmerso neste ambiente, Del Riego mirou cara á arte con 

rigorosidade, sensibilidade e pleno entendemento dos 

vieiros que comezaba a percorrer. 

Fernández del Riego adquire ese compromiso nos anos 

trinta, como el mesmo recoñecería, froito das experien-

cias persoais vividas na capital. É en Madrid onde entra en 

contacto con algúns dos artistas cos que compartirá os 

mesmos ideais. Maside, Urbano Lugrís e Federico Ribas 

cruzáronse con el, en maior ou menor medida, arredor do 

faladoiro do café Granja El Henar. 

A súa chegada á cidade compostelá foi decisiva para o 

sentir galeguista universitario. Poderiamos dicir que alí 

Fernández del Riego pasou da teoría á práctica. Destacou 

decontado como articulista e orador no ámbito universita-

rio, nas Mocedades Galeguistas e con posterioridade no 

Partido Galeguista. 

Neste escenario fórxanse ligazóns de gran magnitude 

que perdurarán ao longo da súa vida. No seu círculo inte-

lectual están Carlos Maside, Luís Seoane e Xosé Eiroa, 

asistentes, canda el, ao faladoiro do Café Español. Se 

temos en conta esta conexión vital, non é aventurado afir-

mar que Fernández del Riego non foi alleo ao debate artís-

tico da época. 

O 17 de xullo de 1933 o intelectual pronuncia no 

Centro Galeguista de Vigo a primeira conferencia con 

referencias á plástica galega. Co título «Índice cultural e 

artístico do Renacimiento galego», expón un estudo sobre 

o movemento cultural galego. Preséntase, como el mesmo 

di, «coa forza do sopro instintivo que respalda o tempera-

mento e a intuición dun mozo universitario da Galicia 

nova» (Fernández del Riego 1933: 184). É a voz da moci-

dade compostelá que facía un compendio do estado da 

cultura do seu tempo. Esta conferencia é recollida na 

revista Nós; nela, dedícase un apartado á pintura e outro á 
escultura. 

 
A pintura aitual galega caraiterízase pol o seu senso 

racial. Os pintores de ista hora fan o arte puro apoiándose 

apaixoadamente no trampolín da vida galega. Os pintores 

novos da Galicia saben atopar aquí materia pra construír 

unha lingua universal. Crean pensando na cultura galega e 

buscan a materia no vivir galego. Pero pensar pra cultura 

galega, traballar pra ela, siñifica colaborar no seu avance. 

E isto equival a facer porque día o paso que hoxe debe de dar. 

Tal é, e tal aparez a laboura limpa do máis representativo do 

noso arte presente. (Fernández del Riego 1933: 226) 

 
Unha breve recensión de pintores pon de manifesto as 

consideracións do conferenciante respecto á arte nova. 
Castelao, Arturo Souto, Colmeiro, Maside e Luís Seoane 
son atendidos con maior profundidade. Nomea tamén a 
Ben e Bóo1, Landín2, Manuel Torres e os que considera 
promesas da arte: Laxeiro, Granell e Castro Arines. No 
apartado de escultura atende sobre todo á obra de Xosé 
Eiroa como o representante máis xenuíno. 

 

1. Carlos Maside, Álvaro Cunqueiro e Arturo Cuadrado trataron e reivin-
dicaron a proposta novidosa deste pintor cando presentou a súa primeira 
mostra na Sala Liste de Santiago de Compostela o 16 de abril de 1933. 
A mostra era conxunta co pintor Landín. Un debuxo de Ben e Bóo feito 
por Seoane e outro de Landín feito por Maside ilustraron a noticia da 
inauguración. Ben e Bóo faleceu tan só uns días despois deste acto. 

2. Garda municipal de profesión, espertou o interese de Carlos Maside. 
Ánxel Fole e Arturo Cuadrado dedicáronlle tamén artigos de considera-
ble extensión. 

Tan só uns días despois desta conferencia volve nova-
mente tratar a arte, nesta ocasión con motivo da inaugura-
ción do I Salón de Belas Artes Ultreya. Fernández del Riego 
é nomeado secretario xeral de Ultreya, fundado por Álvaro 
de las Casas en febreiro de 1932. Como representante do 
grupo, encárgase do relatorio inaugural desta primeira 
mostra, á que acudiron moitos artistas mozos; entre eles os 
que identifica como promesas na conferencia do Centro 
Galeguista, os mencionados Granell3 e Castro Arines, e 
tamén o fillo de Camilo Díaz Baliño, Isaac Díaz Pardo. 

Dous retratos da época reproducen este momento da 
biografía de Fernández del Riego. O primeiro, case desco-
ñecido, asinado por Castro Arines, con dedicatoria «A del 
Riego agarimosamente de Castro Arines 33». O segundo, 
tamén dedicado, asínao o seu amigo Seoane. O debuxo, de 
tamaño considerable, inmortaliza a Fernández del Riego 
coa insignia do tríscele de Ultreya na solapa. 

A intensidade con que o intelectual atende ás manifes-
tacións artísticas é clara nesta etapa. O ano seguinte da 
exposición dos Ultreya escribe, como xa dixemos, sobre a 
presenza de Laxeiro no panorama artístico. No Ateneo de 
Vigo tamén dá unha conferencia, esta vez na presentación 
da obra de Virxilio Blanco. Esta disertación, tamén publi-
cada con posterioridade na revista Nós (Fernández del 
Riego 1935: 51-58), revela unha douta formación artística. 
Titúlase «Presencia de Galicia nos vieiros da arte nova» e 

 

3. Fernández del Riego dedicoulle un artigo en El Pueblo Gallego o 19 de 
xaneiro dese mesmo ano, con motivo da exposición que a nova promesa 
presentara na Sala Liste de Santiago. Esta recensión é a primeira con 
certa importancia nos xornais sobre Mario F. Granell. 

o propio encabezamento é unha clara declaración do seu 

pensamento. A arte nova, é dicir, a arte renovadora, é o 

tema central do conferenciante. No discurso dá unha 

«ollada descritiva» á arte universal para encadeala coa 

arte galega en particular. Este relatorio non é trivial. Ao 

respecto, enfía os conceptos de universalismo e naciona-

lismo, entendendo o nacionalismo como partes orgánicas 

da humanidade. 

 

As nacións, póis, son órgaos da humanidade con misións 

que cumplir. A de Galicia chega e por eso rexurde. Veleiquí 

por qué se armoñizan perfeitísimamente os dous conceitos 

que citaba denanteriormente e que poden parecer tan disími-

les, tanto na pintura coma en calqueira outra manifestación 

do esprito, nacionalismo e universalismo. Nacionalismo e 

universalismo que se funden nunha misma impresión de 

progreso e de aitualidade. (Fernández del Riego 1935: 55) 

 

A idea dos renovadores, unha arte que bebe da tradi-

ción galega, atópase implícita aquí; agora ben, esta raíz 

trasládase cunha linguaxe universal e contemporánea. 

 

En canto á idea do arte, pode afirmarse que en Galicia hai 

un Arte propio, un Arte galego que ten de perdurar indefeitibel-

mente ao traveso dos tempos e das innovacions, porque se esta 

sedimentando nun efeitivo progreso do mundo, porque os artis-

tas que o componen non viven de recetas concendendolle todo 

aos gustos do publico, sinón que mantenen, pol-a contra, unha 

traieitoria nova e valente, ainda eispondose, como na realidade 

pasa, a que os espritos záfios e aldeans con unha desconfianza 



82

e unha priguiza mental verdadeiramente exemprar, a tachen 

de camelo, cando non con insultos e vergonentos xuicios adver-

sos. (Fernández del Riego 1935: 55) 

 
Virxilio Blanco é citado como un destes artistas valen-

tes, que traballa na modernidade cunha «fonda raizame 
galega». Dous óleos de excepcional factura e un gravado 
serven como testemuño da inclinación que o escritor tivo 
respecto á obra de Virxilio Blanco. 

A relación co artista semella comezar neste ano 1935 e 
perdurará ata a prematura morte do pintor en 1948. Un dos 
derradeiros cadros pintados por Virxilio, unha vista da cate-
dral de Santiago de Compostela, foi adquirido polo intelec-
tual tan só uns meses antes do pasamento do pintor4. 

A participación de Fernández del Riego en relatorios 
relacionados coa plástica repítese un ano máis tarde. 
Forma parte do elenco de conferenciantes convidados á 
Semana Cultural Galega en Porto. O 1 de abril de 1935 
presenta o seu discurso na Casa Museu Teixeira Lopes, co 
título «A nova arte galega» (Soeiro 2016: 106). O guión 
deste atópase no Arquivo de Fernández del Riego. 

A sublevación militar e os avatares aos que o intelec-
tual tivo que enfrontarse produciron un cesamento de 
todas as accións acometidas con anterioridade. Pasada a 
guerra, recala na cidade de Vigo. Fernández del Riego 
intégrase no bufete de Valentín Paz-Andrade. Comeza a 

 

4. Nunha carta enviada por Fernández del Riego a Luís Seoane o 6 de 
outubro de 1948, infórmao do pasamento do pintor e de como, tan só uns 
días antes da súa morte, adquirira unha das súas derradeiras pinturas 
(Consello da Cultura Galega, Proxecto Epístola, Fondo Luís Seoane). 

colaborar e dirixir a revista Industrias Pesqueras. Baixo o 
pseudónimo de Salvador de Lorenzana volve escribir en 
El Correo Gallego, El Pueblo Gallego e La Noche. Neste 
último principia unha colaboración semanal titulada «Un 
tema galego cada semana»5. É nesta columna, sobre todo, 
onde retorna a divulgar e defender a arte galega. 

O 14 de outubro de 1947 sae o artigo «La pintura actual 
en Galicia» e nel aborda cunha fonda análise o panorama 
artístico existente. É de tal extensión que ten continuidade 
en tres artigos posteriores, o día 20 do mesmo mes e os 
días 4 e 10 de novembro. O primeiro artigo introduce ao 
lector na pintura rexionalista e sinala aqueles artistas que 
traballan afastados de Galicia: Souto, Colmeiro e Seoane 
(os tres no exilio). Nos posteriores, aborda a obra de 
Carlos Maside, Laxeiro e Manuel Pesqueira (20 de novem-
bro), de Manolo Torres, Virxilio Blanco e Julia Minguillón 
(4 de novembro), e de Díaz Pardo e Prego de Oliver (10 de 
novembro). O feito de distribuír estes artistas en artigos 
diferentes revela a percepción que o intelectual tiña sobre 
a súa pintura. Diferencia con claridade o estilo dos reno-
vadores e o dos máis académicos ou arredados das ideas 
da arte dos novos. 

O retorno á análise da situación da arte galega hai que 
poñelo no contexto do revitalizado vínculo con Carlos 
Maside, en Vigo, e con Luís Seoane, no exilio en Bos Aires. 
Con este último comeza unha intensa relación epistolar. 
A preocupación pola continuidade da arte que iniciaran os 
renovadores está perfectamente recollida nestas cartas. 

 

5. Con posterioridade tamén na columna titulada «Atalaya de Galicia». 

«A pintura actual en Galicia» é, de feito, un artigo 

demandado por Luís Seoane desde Bos Aires para ser 

publicado na revista Galicia. Del Riego envíao inicialmen-

te a La Noche e sae con posterioridade na revista da emi-

gración mencionada. Este será o inicio da intensa colabo-

ración do intelectual mantida co exilio e a emigración 

galega en Bos Aires, con Seoane como interlocutor de 

excepción. 

Será na capital bonaerense onde se publique o primei-

ro libro de Fernández del Riego: Cos ollos do noso espríto 

(1949). Seguiranlle Galicia no espello (1954) e Galicia y 

nuestro tiempo (1959). A colaboración na prensa do exilio 

é sobradamente coñecida, tanto en Bos Aires como en 

México e Venezuela, de aí que Fernández del Riego sexa 

denominado ás veces o «correspondente en América». No 

entanto, con respecto á colaboración con Seoane, non só 

quedou na escrita. Nunha pequena escala realizada en 

Vigo, cando Seoane retornaba de París cara a Bos Aires, 

ten un breve encontro con Maside, Laxeiro e Fernández 

del Riego. O artista no exilio coñece nese momento, de 

primeira man, a obra que Maside e Laxeiro están a reali-

zar. Impresionado co seu labor, idea unha mostra de 

ambos en Bos Aires. Tan pronto chega ao seu destino, o 2 

de xaneiro de 1950, Seoane solicítalle por carta a 

Fernández del Riego que lle envíe textos sobre os dous 

artistas. 

 

Tambien necesito que me envíes como «Ronsel» de tus 

noticias para el Centro Gallego dos o tres cuartillas sobre 

Maside y Laxeiro tratandolos por separado y en castellano. 



85

Si tienen alguna nueva foto que te la den. Envía todo al 

C. Gallego. Estas cuartillas tuyas sobre Maside y Laxeiro haz-

las llegar urgentemente, para formar parte de un plan de pre-

paración de una exposición de los dos aquí. Por favor no 

hables con nadie de esto pues tanto puede tener éxito, como 

fracasar. (Consello da Cultura Galega, Proxecto Epístola, 

Fondo Luís Seoane) 

 

Andada a idea, o Centro Galego de Bos Aires designará 

a Fernández del Riego, xunto a Valentín Paz-Andrade, 

como nexos en Galicia para levar a cabo a selección de 

artistas. Contaron para esta tarefa cun asesor de excep-

ción, Carlos Maside. Seoane, desde o outro lado do 

Atlántico, organizaba a mostra no lugar de recepción das 

obras. 

Maside, Laxeiro e Julia Minguillón (esta malia a oposi-

ción de Seoane e por imposición do Centro Galego) foron 

os artistas inicialmente propostos. Uníronse con posterio-

ridade Manuel Pesqueira, Díaz Pardo, Prego de Oliver e o 

escultor Faílde. Todo o proceso que suscitou a organiza-

ción —a selección e visitas aos artistas, a correspondencia 

de ida e volta e os trámites de embarque das obras para 

América— pon de manifesto as dificultades existentes 

para a súa consecución. Pola contra, a experiencia veu 

intensificar os artigos relacionados coa arte nos xornais. 

A mostra foi, ademais, unha porta aberta para Laxeiro, 

que marchou a Bos Aires con motivo da inauguración. 

Fernández del Riego foi quen lle comunicou a Luís Seoane 

o desexo do artista de marchar, e este xestionou co Centro 

Galego de Bos Aires a invitación que lle permitiría saír do 

país. Laxeiro non retornaría a Galicia con carácter defini-

tivo ata o ano 1971. 

Neste momento cronolóxico, Fernández del Riego 

comezou a dirixir xunto a Xaime Isla o Suplemento del 

Sábado de La Noche. Este semanario cultural, aínda que 

tivo un percorrido moi breve, foi fundamental. Supuxo 

unha plataforma para textos dedicados á cultura galega e, 

sobre todo, foi o xerme da creación da posterior Editorial 

Galaxia, empresa á que se sumou Ramón Piñeiro. 

A editorial procurou desde os seus inicios un «estilo 

galego de edición» (Fernández del Riego 1994: 207). Do 

asesoramento artístico encargouse inicialmente Carlos 

Maside e posteriormente Xohán Ledo. Este último reali-

zou o debuxo que existe na colección municipal doada por 

Fernández del Riego, ilustrativo do primeiro equipo direc-

tivo da editorial. 

Galaxia foi plataforma e soporte para a pintura galega. 

Por unha banda incluíu, como xa fixeran Seoane e 

Cuadrado nas editoriais fundadas no exilio (Barro 

2021: 97), ilustracións de artistas de importancia. Arredor 

da editorial atopamos publicacións acompañadas de ilus-

tracións de Maside, Prego de Oliver, Laxeiro, Seoane, 

Xohán Ledo… 

Por outra banda, difundiu con intensidade a arte galega 

por medio de estudos monográficos e críticos. En 1951 

aparece o primeiro Caderno Grial, publicación que aglu-

tinaba estudos críticos de diferentes autores respecto a un 

tema. Viña deste xeito fornecer a necesaria tarefa de recu-

peración da cultura galega. O segundo caderno titúlase La 

pintura actual en Galicia. Temos que salientar que o título 

é o mesmo que o do artigo de La Noche. Maside, Seoane, 

Xohán Ledo e o propio Fernández del Riego, entre outros, 

escribiron na publicación. Nela tamén se inclúe unha 

enquisa a pintores, o que contribuíu a dar unha perspec-

tiva do panorama da pintura contemporánea. 

Coa mesma intención divulgadora saen as 

Monografías de arte novo, cuxas portadas son deseñadas 

por Luís Seoane. A mesma denominación encerra a 

importancia dada á arte renovadora galega. As de Maside 

(1954), Colmeiro (1954), Seoane (1954) e o esquecido 

escultor Eiroa (1957), morto prematuramente en 1935, 

foron as monografías que viñeron cubrir a falla de estudos 

sobre eles. Permitiron, ademais, o coñecemento da obra 

de dous pintores no exilio, como era o caso de Colmeiro e 

Seoane. 

A relación cos artistas do exilio tivo, como xa dixemos, 

un nexo indiscutible en Seoane. Colmeiro, que estivera en 

Bos Aires desde xaneiro de 1937, instalárase en París en 

1949. Fernández del Riego visitouno en 1953, e a Seoane 

un ano despois, convidado polo Centro Galego de Bos 

Aires. Ambas as relacións, malia o arredamento, continua-

rán ata o pasamento dos dous pintores. 

Con respecto a Manuel Colmeiro, é necesario tamén 

destacar a participación de Fernández del Riego no que 

Colmeiro denomina «mis actividades». Refírese á divulga-

ción que o intelectual facía da súa obra nos xornais gale-

gos e tamén á xestión de Fernández del Riego dos cadros 

que Colmeiro pintaba durante as breves estadías en 

Galicia (algunhas na casa estival de Fernández del Riego) 

e que, despois, deixaba para ser vendidos. 

París 31 de xaneiro de 1952. 

Querido Paco: Aproveitei ista de Valentín para escribirche 

unhas letras. Supoño tanto ti como Valentín xa estaredes un 

pouco cansados de mostrar os meus cadros e dibuxos, pído-

che fagas o favor de gardalos e non os enseñar mais a nin-

guén ata eu volva para ahí e logo xa veremos que se pode 

facer; pídoche que tomes esto de non os enseñar a niguen, 

sexa quen sexa o pé da letra6. 

 
Non esquecemos a relación con outros dous artistas no 

exilio: o irmán Daniel e Arturo Souto. No entanto, a rela-
ción de Fernández del Riego con eles foi, no caso do pri-
meiro, máis relacionada co ámbito político, e no segundo, 
coa súa colaboración na revista Vieiros, publicada en 
México. 

O pasamento de Castelao, o 7 de xaneiro de 1950, 
impediu o posible reencontro durante a viaxe a Bos Aires 
en xullo de 1953. Recibido por Seoane, Laxeiro e 
Colmeiro, o intelectual realiza unha serie de conferencias 
de ámbito galeguista; a máis destacada, a lida en homena-
xe a Castelao, diante da sepultura no cemiterio da 
Chacarita. 

Na colección artística de Fernández del Riego consér-
vanse varias pezas de Castelao, ademais dunha das más-
caras feitas para a representación do pobo, da obra Os 
vellos non deben de namorarse, unha peza de cristal e tres 
debuxos. Un deles, realizado en 1908, ten como título A 

 

6. Esta carta atópase exposta no Museo Francisco Fernández del Riego. 
Forma parte do arquivo persoal do intelectual, custodiado na Casa 
Galega da Cultura, en Vigo. 

volta do Ché. Implícito nel está o tema da emigración. En 

contraposición ao conto Na espera do amigo, mostra ao 

emigrante retornado contando a súa experiencia arredor 

dunha lareira. Semella un indiano que regresa cargado de 

éxito e riqueza. No entanto, o debuxo é unha crítica clara. 

A actitude dos campesiños oíntes, a excepción do home, 

fai pensar que o relato é unha loiada. 

Todos os artistas con certa relevancia, próximos á xera-

ción de Fernández del Riego, foron tratados nos seus tex-

tos; algúns, inmersos na renovación e xa citados con ante-

rioridade: Maside, Seoane, Manuel Colmeiro, Laxeiro, 

Manuel Pesqueira, Manuel Torres, Virxilio Blanco. A excep-

ción de Pesqueira, todos retrataron a Fernández del 

Riego, e no caso de Seoane e Maside fixérono en máis 

dunha ocasión. 

Aínda que os renovadores teñen unha relevante pre-

senza no seu labor de divulgación e na súa colección, o 

intelectual non cinguiu a súa inclinación tan só a eles. 

Estivo atento ás novas incorporacións na arte, aínda que 

estas se afastasen dos ideais da arte nova. Julia 

Minguillón, a quen coñecía desde moza, foi defendida con 

acerto, malia o seu estilo aparentemente máis «académi-

co». Un espléndido retrato de Fernández del Riego foi rea-

lizado pola autora en 1950, cadro que o intelectual tivo 

sempre en grande estima. 

Isaac Díaz Pardo foi mencionado a Seoane como un 

pintor interesante. Cando o fillo de Camilo Díaz Baliño 

emigrou a Arxentina, entrou en contacto con el. Crearase 

o magnífico binomio que dará lugar ás fábricas de cerámi-

ca La Magdalena en Arxentina e Sargadelos en Sada, así 

como ao posterior Museo Carlos Maside e o Laboratorio 
de Formas, proxectos en que Fernández del Riego tivo 
tamén participación indirecta. Non é de estrañar, neste 
senso, que Fernández del Riego formase parte do padroa-
do do Museo Carlos Maside. Xunto a outros intelectuais, 
contribuíu ao regreso do patrimonio artístico realizado no 
exilio, un labor de recuperación da memoria histórica 
necesaria tras a desmemoria (intencionada) da ditadura 
(Ledo Arias 2016: 126). 

No contexto do Vigo da posguerra restitúese a relación 
con Mario F. Granell e Urbano Lugrís. Fernández del 
Riego destacara o estilo único e diferenciado de ambos os 
dous dentro do panorama artístico da época. 

As novas xeracións tampouco foron alleas a Fernández 
del Riego. Comezando polas mulleres, hai referencias do 
coñecemento da obra de María Antonia Dans, aínda que a 
obra dela non entrará a formar parte da súa colección. 
Mercedes Ruibal, cuxa obra coñeceu a través de Laxeiro e 
Seoane, e a escultora Elena Colmeiro, filla de Manuel 
Colmeiro, si forman parte da súa colección artística. Con 
ambas estableceu un estreita relación, seguiu a evolución 
da súa obra e tratou sobre elas nos seus artigos7. 

Leopoldo Nóvoa, Ángel Sevillano, Din Matamoro, Xosé 
Guillermo, Pulido, Álex Vázquez…, unha extensa lista de 
novos artistas chegou ao círculo de Fernández del Riego 

 

7. Fernández del Riego e a súa dona, Evelina Hervella, recibiron no porto 
de Vigo a Elena Colmeiro en novembro de 1954. O escritor xa tratara a 
obra que estaba a realizar a escultora en Bos Aires e dará conta dela, 
novamente, na primeira exposición de Elena Colmeiro na Galería 
Velázquez de Vigo, en febreiro de 1956. 

nun momento en que o intelectual xa era un referente do 

galeguismo. 

Soubo mirar o tempo vivido. A contemporaneidade. Foi 

quen de tecer fíos condutores entre o exilio e a Galicia cen-

surada. Con posterioridade foi tamén nexo entre xeracións 

cronoloxicamente distanciadas. Esta posición é froito da 

responsabilidade con que asumiu o seu compromiso coa 

cultura galega desde un principio. Un compromiso que 

levou en moitas ocasións coa maior das humildades, tra-

ballando nas tebras, sen procurar máis recoñecemento 

que o da tarefa ben feita. 

 

Doei en vida e non leguei para despois de finado, libros e 

cadros para que non se crebase unha traxectoria longa de 

servicio a Galicia. Quixen así chegar ó remate sendo fiel ós 

principios que inspiraron o decorrer da miña existencia. Se 

durante máis de setenta anos traballei arreo no empeño de 

servir ó meu país, tiña que ser consecuente no final. Por iso 

fixen entrega para o futuro o que tanto amei. Canto fun reu-

nindo con agarimo, con ilusión, durante o meu dilatado vivir. 

Escollín o pobo de Vigo como receptor, porque nesta cidade 

refixen un andar esperanzado, que o drama da guerra civil 

tronzara. A ela lle debo inesquecible asistencia na recupera-

ción. (Fernández del Riego 2003: 144) 

 

Fernández del Riego fixo doazón da súa biblioteca, 

arquivo e colección artística en 1995 ao Concello de Vigo 

e decidiu que se instalasen no edificio da Casa Galega da 

Cultura, que albergaba xa a Fundación Penzol, creada en 

1963. O intelectual presidiu esta fundación desde a súa 

creación ata o seu pasamento e foi o artífice do seu trasla-

do a esa localización en 1985. 

A colección artística inclúe 79 obras plásticas que van 

desde debuxos de Ovidio Murguía de finais do século XIX 

ata un óleo de Din Matamoro de 1986. É de interese resal-

tar que algunhas das obras doadas por Fernández del 

Riego conseguiron cubrir «ocos» que non tiñan represen-

tación na colección municipal de Vigo. Aínda que a peque-

na escala, o citado Ovidio Murguía, da Xeración Doente, 

tan só está representado no Museo Francisco Fernández 

del Riego. Hai tamén unha litografía de Picasso, adquirida 

na súa viaxe a París, que supón, dentro da súa orde, unha 

grande excepcionalidade. Pezas pouco habituais tamén se 

inclúen nesta colección tan persoal, como unha cabaza 

xacobea datada de finais do século XVII e un taco de 

madeira gravado coa imaxe do apóstolo Santiago. 

A fotografía tamén ten o seu espazo: José Suárez, 

Xurxo Gil ou Xurxo Lobato, entre outros, forman parte do 

conxunto. 

En 1997 inaugurouse o Museo Francisco Fernández del 

Riego e ao acto inaugural asistiron Isaac Díaz Pardo e 

Manuel Colmeiro. No encontro entre Isaac Díaz Pardo e Fer -

nández del Riego, a conversa sobre a arte foi o tema fun-

damental (Armesto 1997: 87). Manuel Colmeiro posaba 

diante do cadro titulado Feira, da súa autoría, e eloxiaba a 

beleza da colección. Ambos os artistas destacaban a im -

portancia do legado de Fernández del Riego, non só en 

canto ao material, senón tamén en canto ao labor realiza-

do a prol da cultura galega e, en particular, da arte. 

Se miramos a colección coa perspectiva do tempo, é 
clara a relación de Fernández del Riego coa arte galega. 
Coñeceu de primeira man as dúas grandes renovacións da 
historia da arte galega do século XX: a dos renovadores dos 
anos trinta e o grupo Atlántica nos oitenta8. A súa vincula-
ción coa arte, con maior ou menor intensidade, estivo pre-
sente ao longo da súa vida. 

Fernández del Riego faleceu en Vigo o 26 de novembro 
de 2010. Tiña 97 anos. Tras o seu pasamento a colección 
que xa doara en vida incrementouse con máis obxectos 
artísticos. 

O conxunto desta colección é necesario entendelo 
máis aló do amoreamento dun coleccionista típico, moti-
vado por cuestións de investimento ou prestixio social. 
Reflicte a propia personalidade do intelectual, as súas 
relacións coa plástica galega, o compromiso que mantivo 
con ela e que estaba dentro dun compromiso global: 
Galicia. É, como ben afirmou Rosario Sarmiento, a «teste-
muña dunha vida» (Sarmiento 2021). 

Acaso este sexa o punto de vista máis acertado para 
achegarse a esta colección, sen esquecer o seu valor artís-
tico. Conforma un legado patrimonial de excepción, que 
transloce a preocupación constante do intelectual por 
recuperar e conservar o legado cultural de Galicia. Ao 
mesmo tempo que desenvolvía un labor de estudo e divul-
gación da arte galega, foi quen de crear a colección artís-
tica que o reflectía. Pode que fose un dos intelectuais que 
albergou a maior cantidade de retratos asinados por artis-

 

8. Tamén entra en contacto cos chamados artistiñas dos anos sesenta.

tas de renome. Polo menos ata a data, non se ten constan-
cia de que Fernández del Riego fixese encargo expreso de 
ningún. Foron creados como deferencia dos artistas cos 
que tivo unha forte ligazón. 

Cada cadro, cada obxecto, cada escultura... teñen unha 
historia íntima e persoal, mais tamén unha angueira cons-
tante e teimuda: a defensa dunha arte con identidade pro-
pia. Foi esta unha das tantas facetas que nos legou o inte-
lectual. Como Isaac Díaz Pardo exclamou no acto 
inaugural do Museo Francisco Fernández del Riego, foi 
unha de tantas débedas que Galicia ten coa súa persoa. 

